
 Себеплик

Жетишим

Ыйых кюн Доминика-
на Республикада «Karate 
Combat41» къауум къурагъ-
ан халкъла аралы турнир 
ётгенди. Анга тырныауузчу 
спортчу Тебуланы Мырза-
Бек да къатышханды. 

Бу жол бизни жерлеши-
бизге кеси ауурлугъунда 
(67 кг) дунияны чемпиону  
Эоган Челмиа бла тюбе-

ширге тюшгенди. Сыйлы 
бел бау ючюн бардырыл-
гъан сермешде Мырза-
Бек, ирландиячы карате-
чиден кючлю болуп, му-
ратына жетгенди. Энди бу 
ауурлукъда сыйлы саугъа 
Тебу улундады. 

«Жети жылымдан бери 
келе эдим бу хорламгъа. 
Атасыз ёсгеним себепли, 

тренерими айтханын 101 
процентге толтура эдим. 
Бюгюн а дунияны чемпио-
ну болгъаныма къууанама. 
Дагъыда энчи ыспас къа-
рындашым Тау-Бекге эте-
ме. Къачан да билеклик эте 
келеди», – деп жазгъанды 
социал сетьледе чемпион.

ТАППАСХАНЛАНЫ 
Аминат.

Шимал Кавказда чыгъ-
арылгъан аш-азыкъланы, 
товарланы энди энчи 
белги салып сатаргъа 
боллукъду. Тийишли сер-
тификат хакъсыз бериле-
ди, деп билдиргендиле 
Кавказ.РФ компаниядан.

«Кавказда чыгъарылгъан 
продукциягъа Россейде, 
тыш къыраллада да сурам 
не заманда да уллу болуу-
чуду. Бу сертификат аланы 
бютюнда женгил танырча 
этерикди, сатыугъа, жангы 
рыноклагъа чыгъаргъа да 
болушурукъду», – дегенди 
компанияны башчысыны 
орунбасары Андрей Цема-
хович.

С е р т и ф и к а т н ы  а ш -
азыкълагъа, суулагъа, адыр-
лагъа, мебельге, юс кийим-

леге, илляулагъа, чагъыр 
продукциягъа, къурулуш 
материаллагъа, сувенирле-
ге эмда бытовой химиягъа 
алыргъа боллукъду.

«Зольский картофель» 
предприятияны башчысы 
Руслан Бжеников регион-
лада брендлени бу халда 
онгдурууну бек магъана-
лыгъа санайды. «Атлары 
айтылгъан компанияланы 
тамырлары регионладан 
чыгъады. Кавказ.РФ бу 
ишин бардырып башлагъа-
ны бизни къууандыргъанды. 
Аны къыйматы иги болуруна, 
СКФО-дан предпринима-
тельлеге себеплик этеригине 
ийнанабыз», – дегенди ол.

«Мастер-Прайм. Берёзка» 
агрохолдингни башчысы 
Лариса Бекузарова да бу 

башламчылыкъны дурус 
кёргенди: «Шимал Кавказны 
регионларында иги, эко-
логия жаны бла таза кёп  
тюрлю продукция чыгъа-
рылады. Бу белги башха 
жерледен алыучуланы ала 
бла шагъырейленирге, бизге 
да сатыуну игилендирирге, 
жангы рыноклагъа чыгъар-
гъа болушур деп турабыз».

Сертификатны къалай 
алыргъа боллугъуну эмда 
аны ючюн къайсы  къагъыт-
ла изленириклерини юсюн-
ден Продукциякавказа.РФ 
сайтда билирге боллукъду. 
Заявканы да анда берирге 
жарайды.

УЛБАШЛАНЫ Мурат 
хазырлагъанды.

Депутатла «КъМР-де хакъ-
сыз юридический болуш-
лукъну юсюнден» республи-
калы законну 2-чи статьясы-
на тюзетиулени сюзгендиле. 
Ол 2023 жылда 13 июльда 
чыгъарылгъан «РФ-де хакъ-
сыз юридический болуш-
лукъну юсюнден» федерал 
законну 20-чы статьясына 
тюрлениуле хазырланнган-
лары бла байламлыдыла. 
Анга кёре, инсанланы бир-
бир къауумларына бла ала-
ны юйюрлерине хакъсыз 
юридический болушлукъ 
алыргъа эркин этилгенди. 
Аланы арасында энчи аскер 
операциягъа къатышханла, 
Россейни чеклерин къору-

улагъанла, мобилизация 
бла чакъырылгъанла  эмда 
СВО-гъа кеслерини ыразы-
лыкълары бла къатышхан-
ла бардыла. Законну 2-чи 
статьясыны 1-чи кесегини 
5-чи эм 6-чы пунктлары, 
федерал жууаплылыкъгъа 
берилгени бла байламлы, 
кючлерин тас этгенлери да 
тохташдырылгъанды. 

«Хауаны къоруулау жу-
мушланы толтургъанда бо-
лумну бир низамгъа келти-
риуню юсюнден» республи-
калы законнга да къарал-
гъанды. Ол 2023 жылда 13 
июльда чыгъарылгъан «Ха-
уаны къоруулауну юсюнден» 
255-ФЗ номерли федерал 

законнга келишдирилгенди 
эмда «Ууланнган затланы 
хауагъа бошлаугъа квота-
ла тохташдырыу жаны бла 
сынауну эмда хауаны къо-
руулау жаны бла бир-бир 
федерал законлагъа тюзе-
тиуле кийириуню юсюнден» 
федерал закон кючюне 
киргени бла байламлы ха-
зырланнгандыла.  Тюрлени-
уле бир-бир ангыламла бла 
байламлыдыла. Ала 3-чю, 
6-чы эм 7-чи статьялагъа 
хазырланнгандыла. 

Законланы проектлери 
жууаплы органланы къара-
уларына берилгендиле. Ала 
чыгъаргъан эсгертиулеге 
сюзюлюп, жууаплы комитет-
ле аланы Парламентни жый-
ылыууна кёргюзтюрюкдюле.

Депутатла законла чыгъа-
рыучу баш органны пленар 
жыйылыуун 3 октябрьде бар-
дырыргъа келишгендиле. 

Парламентарийле РФ-
ни башха регионларындан 
коллегаларыны башлам-
чылыкъларына къарагъан-

дыла. Алада сёз чабакъчы-
лыкъны, урунуу пенсияны 
тохташдырыуну, Къыйыр 
Шамилда ишлегенлени уру-
нуу стажлары бла байламлы 
айлыкъгъа къошакъны юс-
леринден баргъанды сёз.

Президиумну келечилери 
тюрлю-тюрлю сфералада 
жетишимле болдургъанла-
ны КъМР-ни Парламентини 
Сыйлы грамотасы бла са-
угъаларгъа оноуну къабыл 
кёргендиле. 

КъМР-ни Башчысы Казбек Коков бу кюн-
леде регион Правительствону къаууму бла 
бардыргъан кенгешде сёз энчи  аскер опера-
ция бардырылгъан тийреде аскер борчларын 
толтура тургъан аскерчилеге болушлукъну 
андан ары къурауну юсюнден баргъанды. 

Ушакъны барыуунда кезиулю болушлукъну 
жыйышдырыуну эмда керекли жерге жетдириуню 
юсюнден сёлешиннгенди. Белгиленнгенича, жуу-
укъ заманда аскерчиле тургъан жерлеге  къыйын 
жолладан ётген автомобильледен бир ненчасы, 
башха керекле да ётдюрюллюкдюле.

– Энчи аскер операция башланнган биринчи 
кюнледен окъуна бизни аскерчилерибиз аскер 
эмда инсанлыкъ борчларын бет жарыкълы толту-

радыла, фашизмге къажау къаты кюреш бардыра-
дыла. Ала Россейни сейирлерин, келир тёлюлени 
къоркъуусузлукъларын жигитлеча къоруулайдыла, 
бирде, жарсыугъа, жанларын да аямай, – дегенди 
Казбек Коков.

Энчи аскер операция бардырылгъанлы Къа-
барты-Малкъардан 292 аскерчи даражалы 
къырал саугъала бла белгиленнгендиле. Тимур 
Мухамедович Тамазов а Россей Федерацияны 
Жигити деген сыйлы атха тийишли болгъанды. 
Кишиликни орденлери бла да 112 адамыбыз са-
угъаланнганды.

– Жигитлерибиз бла ёхтемленебиз. Ата-бабала-
ны сыйларын тюшюрмеген чынтты кишилени – Ата 
журтну къоруулаучуларын – ёсдюрген ата-аналаны 

алларында баш урабыз. Алагъа жюрегибизни 
теренинден ыспас этебиз. Аскерчилерибиз кюн 
сайын жигитлик этедиле, Ата журтубузну, Россейни 
халкъларын къоруулайдыла. Жашларыбызгъа не 
жаны бла да себеплик этгенлей турлукъбуз,– деп 
чертгенди республиканы Башчысы.

КъМР-ни Башчысыны бла 
Правительствосуну пресс-службасы. 

Алмадан – 
бай тирлик

Статистиканы алып къа-
рагъанда, ахыр беш жылны 
ичинде бизни республикада 
наныкъладан эмда жемиш-
леден былтыр 2,6 кереге 
аслам жыйылгъанды, баш-
хача айтханда – 680 минг 
тонна. Тирликлилик да 50 
процентге ёсгенди: энди 
бир гектардан 326 центнер 
битим алынады, дегендиле 
КъМР-ни Эл мюлк министер-
ствосунда.

Быйыл да терек бахча-

чылыкъда уруннганла бай 
тирлик жыяргъа таукелдиле. 
Шёндю алмаланы, эрикле-
ни, кертмелени терк бишген 
тюрлюлерини заманлары 
жетгенди. Аз-аздан къыш 
сортланы да жыйыу баш-
ланнганды. 

Сугъарыуну 
къыйматы

Къабарты-Ма лкъарда 
ахыр беш жылны ичинде 
хайырланыугъа 30,5 минг 
гектар сугъарылгъан жерле 
берилгендиле. Ол санда 5,7 
минг гектары быйыл къо-

шулгъанды. Сагъынылгъан 
заманны ичинде быллай 
жумушлагъа къырал 2,3 
миллиард сом къоратханды.

Сугъарыу  сабанлада тир-
ликлиликни терк кёбейтирге 
себеплик этген амалды. Тий-
ишли техниканы бир ненча 
тюрлюсю барды: сууну жау-
ун жаугъанча алай салгъан, 
бюркдюрген эм башхалары. 
Тамычы системаланы кёгет, 
жемиш, наныкъ ёсдюргенде 
кенг (6,3 минг гектарда) хай-
ырланадыла. 

ОМАРЛАНЫ Мурат.

16 сентябрьде Скадовск 
шахарны 1-чи номерли мек-
тебинде «Биз биргебиз» 
деген билим бериу-патриот 
магъаналы жыйылыу ётген-
ди. Анга КъМР-ни Жаш тё-
люню ишлери жаны бла ми-
нистерствосуну, жаш тёлю 
эмда волонтёр биригиулени,  
«Биринчилени атламлары» 
деген къымылдауну регион 
бёлюмюню келечилери, 
спорт эмда чыгъармачы-
лыкъ бла кюрешген жаш 
адамла къатышхандыла.

Херсон областьны Ска-
довск эмда Голопристанск 
округларыны жашларын бла 
къызларын КъМР-ни жаш 
тёлюню ишлери жаны бла 
министри Азамат Люев ал-
гъышлагъанды. Бу жолгъу 
жыйылыуну магъанасын 
ангылата, ол аны къурагъан-
ла кеслерини хунерлерин не 
жаны бла да кёргюзтюрча 
мадарла этгенлерин бил-
диргенди. 

– Биз сизни бла танышыр-
гъа, бирге талай жумушну 
бардырыргъа, проектлени 
толтурургъа умут этебиз. 
Алай бла КъМР-ни бла Хер-
сон областьны жаш адамла-
ры деменгили къыралыбыз-
ны – Россей Федерацияны 
– айнытыугъа юлюшлерин 
къошарыкъдыла, аны жаш-
натыуну жолунда алгъа бир-
ге барлыкъдыла, – деп, 

министр жыйылыуну кези-
уюнде волонтёрлукъ ишни 
юсюнден тынгылы билирге, 
спорт эришиулеге, акъыл 
оюнлагъа да къатышыргъа 
онг болгъанын билдирген-
ди. 

Къабарты-Малкъарны ке-
лечилери Скадовск эмда Го-
лопристанск округланы жаш 
тёлюсюне спорт керекле 
эмда тутушурча кийимлени 
30 къауумун, телевизор, 
стол оюнла, канцеляр зат-
ла, татлы ашарыкъла эмда 
Къабарты-Малкъарны са-
бийлери ишлеген суратланы 
да саугъалагъандыла.

Скадовск округну Мада-
ният юйюню къатында уа 
Къабарты-Малкъарны келе-
чилерин шахарчыла, тёреде 
болгъаныча, туз-гыржын 
бла тюбегендиле. Ызы бла  
КъМР-ни миллетлени ишле-
ри эмда жамауат проектле 
жаны бла министри Анзор 
Курашиновну башчылыгъ-
ында округну эмда респу-
бликаны жамауат эмда дин  
биригиулерини келечилери 
бла «тёгерек стол» барды-
рылгъанды. Анга къатыш-
ханла эки жанына да хайыр-
лы бирге ишлеуню айнытыр-
гъа, тийрелени араларында 
шуёхлукъну кючлендире 
барыргъа итиннгенлерин 
билдиргендиле. Россей кёп 
миллетли къырал болгъа-

нын, биригирге себеплик 
этгенин эмда бир бирни 
бютюн иги билирге болуш-
ханын айырып айтхандыла.

– Бу кюнню бек магъана-
лыгъа санайма. Нек дегенде 
кёп тюрлю жаны бла  сё-
лешгенбиз, келишиулюкге 
келгенбиз. Жамауат бириги-
улерибизни келечилери бир 
бирге бютюн жууугъуракъ 
болгъандыла, жаш тёлюбюз 
Скадовскну жаш адамлары 
бла тюбешгенди, хунерли 
эмда билимли адамлары-
быз фахмуларын кёргюзт-
гендиле. Быллай кюнлери-
биз энтта да кёп болурла деп 
ышанама,– дегенди Анзор 
Курашинов. 

Республиканы чыгъарма-
чы къауумларыны къатышы-
улары бла байрам концерт 
да болгъанды. «Кабардин-
ка», «Балкария», «Терк къа-
закъла»  ансамбльлени 
тепсеулери, къырал музы-
ка театрны жырчылары-
ны эмда КъМР-ни халкъ 
артисти Текуланы Амурну 
жырлагъанларын къара-
учула бек жаратхандыла. 
Республиканы келечилерин 
Скадовск муниципал округ-

ну администрациясыны 
таматасы Сергей Швайко 
алгъышлагъанды.

– Къабарты-Малкъар гит-
че республикады, алай ол 
уллу ишле тамамлайды, 
бизге уллу болушлукъ этеди. 
Аны ючюн Казбек Вале-
рьевичге жюрек ыразы-
лыгъымы билдиреме, нек 
дегенде аны себеплиги бла 
Скадовск округда кёп зат 
этилгенди. Ол а бизни уллу 
шуёхлугъубузну жаланда 
башланнганыды. Бюгюн 
Скадовскда жашагъанла 
Къабарты-Малкъарда жа-
шагъан халкъланы адет-
тёрелери, жыр-тепсеулери 
бла да шагъырейленнгенди-
ле. Миллет тепсеулени бек 
жаратханбыз. Къысхасы, 
бюгюн аламат байрам бол-
гъанды. Бизге шефлик этген 
регионда жашагъанлагъа 
мамырлыкъ, монглукъ эмда 
саулукъ тежейбиз,– дегенди 
Сергей Швайко.

Байрам кюнледе «Жаш-
на, мени республикам» де-
ген кёрмюч да къуралгъан-
ды. Ары келгенле миллет 
кийимлени, алтын халы бла 
салыннган оюуланы, агъач 

суратланы, кийизлени кё-
рюрге боллукъ эдиле. Къа-
барты-Малкъарны Миллет 
музейини баш директору 
Феликс Наков а  къамала 
къалай хазырланнганларын 
кёргюзтгенди. 

– Бизге бек жарыкъ тю-
бегендиле. Артистлерибиз 
да фахмуларын аямагъан-
дыла. Къонакъбайла бизге 
бек иги къарагъандыла, тюз 
бир юйюрча болгъанбыз. 
Херсон областьда жашагъ-
анлагъа жюрек ырахатлыкъ, 
юйюрлерине уа монглукъ, 
узакъ ёмюр тежейме,– де-
генди КъМР-ни маданият 
министри Мухадин Кумахов.

Къабарты-Малкъар Респу-
бликаны Къыраллыгъыны 
кюнюне жораланнган бай-
рам Скадовск муниципал 
округда КъМР-ни халкъла-
рыны миллет ашарыкъла-
рыны кёрмючю бла бошал-
гъанды. Херсон областьда 
жашагъанла локъумланы, 
юй бишлакъланы, татлы 
ашарыкъланы, алмаланы, 
эриклени да татыуларын 
ашап кёргендиле, хычинле 
хазырлаугъа да къатыш-
хандыла. 

Брифинг Тюбешиу
Россейде 18-22 сентябрьде Жолда жю-

рюуню къоркъуусузлугъуну ыйыгъы бар-
дырылады. Аны чеклеринде тюрлю-тюрлю 
жыйылыула, республикада белгили адамла 
бла тюбешиуле бардырыргъа белгиленеди.

Озгъан шабат кюн Нальчикде Малкъар 
халкъны политика репрессияланы кезиу-
леринде жоюлгъанларына аталгъан ме-
мориалда «Жюрегими сабийлеге береме» 
деген аты бла республиканы школларыны 
директорлары бла тюбешиу болгъанды.

2 бет 4 бет

Ал жанында – сабийлени 
къоркъуусузлукъларын жалчытыу 

Театр эм кино 
санатны устасы

Россейни сыйлы артисти, Къабарты-
Малкъарны халкъ артисти Баразбийла-
ны  Харунну жашы Исмайыл туугъанлы 
20 сентябрьде 85 жыл болады.

Эсде тутуу

3 бет Школ таматалагъа ыразылыкъ

Энчи аскер операция бардырылгъанлы 292 аскерчибиз
даражалы къырал саугъалагъа тийишли болгъандыла

Хакъсыз юридический болушлукъ 
берилгенлени тизмеси кенгертилгенди 

КъМР-ни Парламентини президиумуну кезиулю жый-
ылыуунда республикалы законланы проектлерине къа-
ралгъанды. Аны спикер Татьяна Егорова бардыргъанды.

КъМР-ни Парламентини башчысы Татьяна 
Егорова инсанланы тилеклерине бла тарыгъы-
уларына тынгылагъанды. Ала социал соруула, 
жашау журт-коммунал мюлк эм инсанланы эркин-
ликлерин сакълау бла байламлы болгъандыла. 

Приёмгъа келгенлеге законла ангылатыл-
гъандыла. Жеринде толтурургъа онг болмагъан 
кемчиликлены тамамлауну Татьяна Егорова 
контрольгъа алгъанды.

Айырыучуланы тилеклери толтуруллукъдула

КъМР-ни Парламентини пресс-службасы.

Херсон областьда – 
Къабарты-Малкъарны кюню

КъМР-ни Башчысыны буйрукъларын толтурууну эмда 
Къабарты-Малкъар Республиканы Къыраллыгъыны 
кюнюн белгилеуню чеклеринде Херсон областьда къу-
уанчлы ишле бардырылгъандыла, деп билдиргендиле 
КъМР-ни Башчысыны бла Правительствосуну пресс-
службасындан. 

Аш-азыкъгъа белги салынырыкъды

Эл мюлк

Тебуланы Мырза-Бек – 
дунияны чемпиону

Къабарты-Малкъар  РФ-
ни 2023-2024 жыллагъа мо-
дуль къонакъ юйлени къу-
рулушларына субсидияла 
аслам халда бёлюнюрюк 
субъектлени санына кир-
генди. Быйылгъа берилген 
ахчаны ёлчеми 284 миллион 
сом чакълы бирди. 2024 
жылда уа  ол 289,5 миллион 
сомгъа жетерикди. Алайды 
да, туризмни айнытыргъа 
бизни республикагъа фе-
дерал бюджетден къошакъ 
халда 573 миллион сомдан 
артыкъ берилликди. Аны 

юсюнден буйрукъгъа РФ-ни 
Правительствосуну Пред-
седатели Михаил Мишустин 
къол салгъанды.

Модуль къонакъ юйлени 
къурулушларына Россейни 
Правительствосу битеу да 10 
миллиард сом къоратыргъа 
белгилейди. Ол ахча 58 рос-
сейли регионнга эки жылны 
ичинде ётдюрюллюкдю. 
Битеу да 433 къонакъ юй 
ишлерге эмда 8 мингден 
артыкъ солуу отоу къураргъа 
белгиленеди.

Къабарты-Малкъарда ал-

лай къурулуш бардырылады. 
Нальчикде, Элбрус, Зольск, 
Черек эмда Чегем районла-
да солуу жерледе модуль 
къонакъ юйле ишлене  ту-
радыла.

Къошакъ ахча туризм-
ни айнытыуну тирилтирге, 
жангы ишчи  жерле къурар-
гъа эмда туризм бёлюм-
де предпринимательликни 
айнытыргъа себеплик эте-
рикди, деп билдиргендиле 
КъМР-ни Башчысыны бла 
Правительствосуну пресс-
службасындан. 

Оноу

Туризмни айнытыугъа – къошакъ ахча

Кавказны эркинлиги ючюн сермешни 80-жыллыгъына

Жыйылыуну ача, палатаны билим 
бериу, илму, жаш тёлюню ишлери эм 
добровольчество жаны бла комисси-
ясыны башчысыны Байчеккуланы 
Нина жаш адамлагъа усталыкъ билим 
бериуде ахыр аттестацияны барды-
рыуда  кёргюзтюу экзаменни хайыр-
ланыуну, «Профессионалла» деген 
республикалы эришиуню ётдюрюуню, 
чекленнген онглары болгъанлагъа 
«Абилимпикс» чемпионатны къурауну, 
кадрланы урунуу рынокну излемлери-
не кёре хазырлауну, окъууну бошагъ-
анлагъа иш табаргъа болушууну магъ-
аналылыгъыны юсюнден айтханды.  

Республиканы Жарыкъландырыу 
эм илму министерствосуну усталыкъ 
билим бериу жаны бла бёлюмюню 
башчысы Марьяна Абазованы до-
кладына кёре, бюгюнлюкде орта уста-
лыкъ билимни 18 колледжде береди-
ле, аладан алтысы федерал вузлагъа 
киредиле, бири энчи иелиди, экиси 
къыралныкъы болмагъан автоном 
учреждениядыла, тогъузусу ведом-
ствону къарауундадыла. Сузлада иш 
50 программагъа кёре тамамланады, 
алада 17 минг адам окъуйдула. 2022 
жылда выпускниклени саны 3 756 
болгъанды, алгъан билимлерине кёре 
ишге 63,8 проценти киргенди, окъу-
угъа уа 5 166 абитуриент келгенди. 

Усталыкъ берген учреждениялада 
995 инсан ишлейди, аладан 671-и 
преподавательледиле, 136-сы уа про-
изводство билим бередиле. Юйретиу 
программала урунуу рынокда эм 
изленнген усталыкъланы тизмесине 
келишедиле. «Жаш устала» феде-
рал проектни чегинде 2022 жылда 
регионда 11 мастерсткой ачылгъанды, 
737 окъуучу аттестацияны кёргюзтюу 
экзамен халда ётгендиле, аладан 136-
сы аны «5» белгиге бергендиле. 

Вузланы, сузланы бла предприятия-
ланы араларында келишимле тауусул-
гъандыла, алагъа кёре организацияла 
билим бериу программаланы тамам-
лаугъа къатышадыла, кеслеринде 
студентлеге дипломну къоруулардан 
эм жазардан алгъа практикаларын 
ётдюредиле, окъууну бошагъанланы 
ишге аладыла. Юлгюге, 2022-2023 

окъуу жыллада Къабарты-Малкъар эл 
мюлк коллеждни 55 окъуучусу произ-
водство практикаларын «Баксан-Ав-
тозапчасть» обществода бардыргъан-
дыла. Тигиуге юйреннген 124 студент а 
усталыкъларын «ВоенТекстильПром» 
обществода ёсдюргенди, практикала-
рыны эсеплерине кёре уа 30-су анда 
ишлерге да къалгъанды. Бу шартла 
тохташдырылгъан байламлыкъланы 
хайырлылыкъларын кёргюзтедиле.

«Профессионалитет» федерал про-
ектге кёре орта усталыкъ билим бериу 
учреждениялада юйретиу планланы 
тинтирге, аланы иш бла жалчытхан-
ланы излемлерине келишдирирге 
белгиленеди. Анга тийишлиликде 
жаш специалистлени излеген пред-
приятияла аланы окъууларына ахча 
тёлерикдиле, артда выпускникле 
алада ишлерикдиле. Мында заказ-

чикле предприятияла боладыла, аны 
ючюн аланы келечилери юйретиу  
программаланы жарашдырыугъа 
къатышадыла, студентле артда урунн-
ганларында жарарча билим алырла-
рына къайгъырадыла. Энчи магъана 
билим бериу кластерлени бла юйре-
тиу-производство араланы къураугъа 
бериледи. Жарыкъландырыу эм илму 
министерствону башламчылыгъы 
бла бюгюнлюкде Къабарты-Малкъар 
гуманитар-технология колледжде 
«Правоохранительная сфера и управ-
ление» деген биринчи кластер эм Б.Г. 
Хамдохов атлы Къабарты-Малкъар 
агропромышленный колледжде би-
лим бериу-производство ара ишлерин 
башлагъандыла. Алагъа айныргъа 
грант халда 60,5 миллион эм 100 мил-
лион сом  да бёлюннгенди. 

Ишчи усталыкъланы даражала-

рын кётюрюр, жаш адамланы бу 
жаны бла билим алыргъа итинди-
рир, экономиканы керекли кадрла 
бла жалчытыр мурат бла Россейни 
Жарыкъландырыу министерствосу 
«Профессионалитет» проектни чегин-
де «Устала» деген эришиуню бардыр-
гъанды. Чекленнген онглары болгъан 
адамлагъа себепликге республикада 
«Абилимпикс» чемпионат да тёрели 
халда ётдюрюледи, аны бардыры-
угъа 11 организация бла предприятие 
къошуладыла. Июльда уа республи-
када биринчи кере «Промышленное 
садоводство» деген регионла аралы 
эришиу да къуралгъанды.  

Алай жетишимле бла бирге кем-
чиликле да бардыла. Жыйылыуда 
чертилгенича, эм уллу жарсыуладан 
бири ишчи усталыкъладан билим 
тийишлисича бериу эм сузланы бо-
шагъанланы иш бла жалчытыу бла 
байламлыдыла. Промышленностьда 
бла эл мюлкде урунуу рынок тий-
ишлисича айнымагъаны, билимли 
кадрланы жетишмегени, билим бериу 
организацияла ахча бла тийишлисича 
жалчытылынмагъанлары, экономика 
бла байламлыкъ жюрютюуню хай-
ырлы амаллары болмагъаны – ала 
барысы да чырмау этедиле. 

Аланы тамамлар ючюн мадарланы 
власть органла, билим бериу органи-
зацияла бла бизнес бирге излерге 
керекдиле. Толтуруучу власть органла, 
асламлы информация органла, пред-
приятияла, бизнес – ала барысы да 
ишчи усталыкъланы даражаларын 
ёсдюрюуде, ишчи адамны жамау-
атда намысы жюрюрча этиуде тири 
кюреширге тийишлидиле. Билим 
бериу учрежденияланы мюлк-техника 
хазналарын игилендириу, производ-
ство билим бергенлени айлыкъларын 
кёбейтиу, педагогика кадрланы ха-
зырлау да себеплик этерикдиле, деп 
айтылгъанды жыйылыуда. Ахырында 
этилген докладлагъа кёре, оноуланы 
проекти къабыл кёрюлгенди, деп бил-
диредиле Жамауат палатаны пресс-
службасындан.

КУЛЬЧАЛАНЫ Зульфия.

Уллу Ата журт урушда Хорлам-
ны багъасы артыкъда уллуду 
– 27 миллиондан аслам адамны 
жашауу. Урушну жылларыны 
сабийлерини асламы аталарын 
жаланда суратладан таныйдыла, 
кёплени уа аллай эсгериулери 
да жокъдула. Бюгюннгю тёлю 
ол къанлы къазауатны юсюнден 
тюз хапар билирге, мамыр жашау 
ючюн жанларын берген жигит-
лени атларын ёмюрлюк этерге 
борчлудула.

Бюгюн да бу къысха статьяда 
Кавказны эркинлиги ючюн жанла-
рын аямагъан къарындашла Акъ- 
Суудан Кючмезланы Гуёну жаш-
лары Чёфеллеуню бла Юсюпню 

юслеринден билдирирге сюебиз.
Уллу Ата журт уруш башланнган-

да, 40-жыллыкъ Чёфеллеу ветери-
нар фельдшер болуп ишлегенди. 
Ол Нальчикде эл мюлк техникум-
да билим алып, Дондагъы Ростов-
да усталыгъын да ёсдюргенди. 

Къазауат башланнган биринчи 
кюнден да Кючмез улу фронтха, 
Ата журтну къорууларгъа итинн-
генди. 1941 жылда декабрьде 
аны 115-чи атлы дивизияны 316-чы 
полкуну эскадронуну ветеринар 
фельдшерини къуллугъуна ашы-
радыла.  1942 жылда майны ал 
кюнлеринде 115-чи атлы дивизия 
совет аскерлени къауумуна алы-
нып, атлыла Ростов областьны 
Батайск шахарыны тийресине 
атланадыла.  

Атлы аскерчилени бушуулу къа-
дарларыны юсюнден кёп жа-
зылгъанды. Батыр аскерчиле 
душманны уллу къауумуна къажау 
сюелирге тюшгенди. Кючмез улу 
нёгерлери бла бирге гитлерчилени 
атакаларына къажау тургъанды, 
жарала алгъанланы сермешден 

чыгъарып, кёплени жанларын 
сакълагъанды. 

Ксаналаны Ибрагим, Атабийла-
ны Магомед, Чеченланы Магомед 
эм башха нёгерлери бла бирге ол 
командованияны буйрукъларын 
толтургъанды,  Ново-Николаев-
каны тийресинде гитлерчилени 
танкларыны, жаяу аскерчилерини 
уллу къауумуну  алгъа барыуларын 
тыйгъанды. Былайда Чёфеллеу 
Ксаналаны Ибрагим бла бирге фа-
шист пулемётланы къыргъандыла. 
Андан ары Кючмез улу Малая 
Орловка, Несмеяновка, Батла-
евская элле ючюн къазауатлада 
болгъанды.  

1942 жылда 29 июльда Большая 
Мартыновка ючюн къанлы уруш 
башланады. Бизни жигитибиз 
душманнга къажау сермешледе 
биягъы биринчи тизгинледе тура-
ды. Алай кючле тенг тюйюлдюле, 
атлыла къурч танклагъа къаллай 
хата салаллыкъ  эдиле… Душман  
155-чи танк бригаданы  бла 316-чы 
атлы полкну къоруулау ызларын 
жокъ этеди. Алай командирле 

бла аскерчиле атышыуну тохтат-
майдыла, къалгъан къарыула-
рын жыйышдырып, алгъа ёшюн 
ургъан фашистлени тыяргъа 
кюрешедиле.

Аскерчилени жигитликлерине 
да къарамай, фашистле бизни 
бёлюмлени чачдыргъандыла. 
Бизни бёлюмлеге артха турургъа 
тюшеди. Чёфеллеу, Ксаналаны 
Ибрагим эм биргелерине къул-
лукъ этген аскерчиле, гитлерчи 
автоматчылагъа къажау атышыу 
бардыра,  эл таба  айланадыла. 

Ол кезиуде Кючмез улу эска-
дронну атлары тургъан бауну от 
алгъанын кёреди. Сагъыш да 
этмей, ол атланы къутхарыргъа 
чабады, аны аллына чыгъып, 
жесирге алыргъа кюрешген юч 
гитлерчини да  жокъ этеди.  Баугъа 
жетип, эшиклерин ачып, атланы 
эркин этеди. Алай ол кезиуде   фа-
шист артиллерия от ачады. Батыр 
старшина Кючмезланы Чёфеллеу 
алайда ауур жарала алып, Ата 
журтубуз ючюн жан бергенди. 

Бир жылдан а, 1943 жылда 27 

июльда, Ленинградны къоруулау 
сермешлеге аны туугъан къарын-
дашы Юсюп да жан бергенди. Ол 
«Ленинградны къоруулагъаны 
ючюн» майдал бла саугъаланн-
ганды. 

Кючмезланы Гуёну эки жашы 
да Ата журтубузну эркинлиги, 
бизни шёндюгю жашауубуз ючюн 
кеслерин аямагъандыла, къыра-
лыбызны  жалынчакъсызлыгъы 
ючюн урушда батырлыкъны, ту-
угъан журтубузгъа сюймекликни 
юлгюсюн кёргюзтгендиле.

ТИКАЛАНЫ Фатима 
хазырлагъанды. 

Солуудан эсе, багъыуну сайлап
Туроператорла жай кезиуню эсеплерине кёре Шимал Кавказны ре-

спубликаларында солургъа сюйгенлени саны ёсгенин белгилейдиле. Ала 
айтханнга кёре, Дагъыстанны жокълагъанланы саны артыкъда кёпдю. 
«Тенгиз боюнунда солургъа, аны бла бирге уа республиканы ариу эмда 
тарых жерлерин кёрюрге онг болгъанын туристле бек жаратадыла. Ши-
мал Кавказны жети республикасына да этилген заявкаланы 80 проценти 
Дагъыстаннгадыла», — дегенди «Алеан» туроператорну коммерциялы 
директору Оксана Булах.

Къабарты-Малкъаргъа да сурам уллуду, артыкъда Минги тауну тий-
ресинде солургъа сюйгенле асламдыла, деп чертеди  "Туртранс-Вояж" 
компанияны Россейде жолоучулукъла къурау жаны бла бёлюмюню та-
матасы Татьяна Гончар. Ол айтханнга кёре, республиканы ара шахары 
Нальчикге  барыргъа сюйгенлени саны юч кереге ёсгенди.  Аны баш 
сылтауу санатор-курорт багъыу бла байламлыды, деп къошханды Булах.

Тойлагъа къоранчланы азайтыргъа
Россейни муслиман биригиулерини башчылары Чеченни Башчысы 

Рамзан Кадыровну тойланы асыры уллу къоранчла этип бардырыуну 
сёкгенин тюзге санагъандыла. Аллай къууанчлагъа асыры кёп ырысха 
жоюлгъаны бла къалмай, ол исламны жорукъларына да келишмейди. 
Динде оюмсуз кёп жоюу гюняхха саналады, дегендиле ала Жангы-
лыкъла РИА-гъа. 

Алгъаракълада уа Чечен Республиканы Муслийманларыны дин управ-
лениясы Кадыровну буйругъу бла регионда  «Тойланы бардырыуну 
мардаларын» тохташдыргъанды. Анга кёре тойлагъа исламгъа, чечен 
адетлеге да келишмеген къоранчла этерге эркин этилмейди.

Къар Барс 
Шимал Осетияны Къаячылыкъ жаны бла федерациясыны таматасы 

Казбек Хамицаев 75-жыллыгъын белгилегенди. Ол Шимал Осетия-
Аланияда биринчи болуп Эверест таугъа ёрлегенди. Альпинизм бла 
Казбек  15 жылындан бери кюрешеди эмда тау бийикликлеге мингден 
аслам кере ёрлеп, усталыгъында бийик даражагъа жетгенди.

Юбиляр дунияны бек къыйын тёппеледен онусу чакълы бирин бой-
сундургъанды. Ол жетишимлери ючюн Казбек Хамицаевге «Къар Барс» 
деген сыйлы ат берилгенди. Артда уа ол аны экинчи аты окъуна болуп 
къалгъанды.

Кючлю гёжефни юсюнден
Битеу дуниягъа аты айтылгъан россейли гёжеф  Хабиб Нурмагомедов 

ММА-ны юсюнден «Большая Битва» деген 8 сериялы документли про-
ектни баш жигитлеринден бири боллукъду.

Сериалны  Сергей Бондарчукну бла Алексей Киселёвну «Студия 
Видеопрокаты», «НМГ Студия» и Wink Originals  Интернетни айныты-
уну институтуну (АНО «ИРИ») себеплиги бла алдырадыла. Фильмни 
биринчи кесеклери быйыл 22 сентябрьде жангызда Wink видеосервисде 
кёргюзтюллюкдюле.

Сериалгъа дагъыда къатыш аскер тутушуу жаны бла дунияны кёп 
кере чемпиону, спортну устасы Фёдор Емельяненко, ACB жаны бла 
чемпион Юсуф Раисов,  UFC жаны бла чемпион Пётр Ян,  Bellator жаны 
бла чемпион Александр Шлеменко, дунияны кёп кере чемпиону Марина 
Мохнаткина эм башхала къатышадыла. 

Аслам халда чабыу
7-8 октября  Wild Trail компания  «Ведучи» эмда «Кезеной-Ам» ку-

рортланы араларында кёп адам къатышхан чабыу боллукъду. Бу эришиу 
СКФО-ну айнытыуну Кавказ.РФ институтуну бла Чечен Республиканы 
туризм жаны бла министерствосуну себепликлери бла къуралады. 

Аслам халда чабыугъа саулай къыралда да профессионалла кибик, 
спортну бу тюрлюсю сюйгенле да уллу эс бургъандыла. Аны къурагъ-
анла билдиргоеннге кёре, анга къатышыргъа сюйгенле асыры кёпден, 
жаланда 100 жер чакълы къалгъанды. 

Чапханлагъа тау жолладан, ауушладан, суу жагъаладан, жайлыкъ-
ладан ётерге тюшерикди. Энчи белгиле бла волонтёрла чабыугъа 
къатышханлагъа жолларындан таймазгъа болушурукъдула. Быллай 
чабыу кюч-къарыу бергени бла къалмай, Чечен Республиканы ариу 
табийгъатын кёрюрге, аны тарыхы бла шагъырейленирге онг берликди. 

Жандауурлукъну сылтауу бла
Дондагъы Ростовда аскер сюд Дагъыстанда чыкъгъан «Черновик» 

изданияны журналисти Абдулмумин Гаджиевни  17 жылгъа тюрмеге ол-
туртургъа деп, аллай оноу чыгъаргъанды. Следствие тохташдыргъаннга 
кёре, ол Москвадан предприниматель Кемал Тамбиев эмда Дагъыстанда 
«Ансар» фондну алгъыннгы таматасы  Абубакар Ризванов бла бирге 
террорчу биригиуге ахча жыйыуну къурагъандыла. Абдулмумин Гаджи-
ев а , аны бла да къалмай,  «Черновикде»  адамланы жандауурлукъгъа 
чакъыргъан статьяла басмалагъанды. Ахча уа законсуз сауутланнган 
кючле къураргъа ётдюрюлгенди.

Федерал информация агентстволаны билдириулерине кёре
 ТЕКУЛАНЫ Хауа хазырлагъанды. 

 Озгъан ыйыкъда респу-
бликаны онбир районунда 
37 мектепде «Точка роста» 
илму эмда технологияла 
ызлы билим бериу арала 
ачылгъандыла. Быйыл 
регионну школлары физи-
ка, химия эмда  биология 
жаны бла оборудование  
бла жалчытылыннганды-
ла. Бу жумуш «Билим бе-
риу миллет проектни «Бю-
гюннгю школ» федерал 
проектин жашауда барды-
рыу бла байламлыды.

Къыралда «Билим бе-
риу» проект 2019 жылда 
ишин башлагъанды. «Точ-
ка роста» араланы ачы-
лыулары сабийлеге, ала 
къайда жашагъанларына 
да къарамай,  бюгюнню 
излемлерине, сурамла-
рына  тийишли битеулю 
билим алыргъа ахшы он-

гланы къурайды.
Бюгюнлюкге энди Къа-

барты-Малкъарны 181 
мектебинде бардыла 
сагъынылгъан арала. Ке-
лир жылны ахырына дери 
уа дагъыда эллерибизде 
эмда адам санлары аз 
болгъан шахарларыбызда 
аланы онючюсюн ачар-
гъа деп белгиленнгенди. 
Алай  бла республикада 
бу жаны бла иш тамам-
ланып бошалгъаннга да 
саналлыкъды.

Сёз ючюн, Черек рай-
онда аллай арала былтыр 
Бызынгыны бла Зарагиж-
ни мектеплеринде ачыл-
гъан эдиле. 2019 жылда 
уа аланы саны сегизге 
жетгенди. Быйыл а был-
лай жерле Жемталаны,  
Къашхатауну эмда Къа-
ра-Сууну битеулю билим 

берген школларында къу-
ралгъандыла. Жемталада 
эки кабинет ачылгъанды-
химия эмда биология, 
физика. Химия бла био-
логиядан Цийкъанланы 
Жамиля Ахматовна, фи-
зикадан а Атабийланы 
Фатимат Владимировна 
юйретирикдиле.

 Р а й о н л а р ы б ы з н ы 
юсюнден айтхан заманда 
2020 жылда Жангы Мал-
къарда,  дагъыда Огъары 
Бахсанны  мектебинде 
сабийлеге да къуралгъан-
дыла былтыр аллай онг-
ла. Быйыл «Точка роста» 
ачылгъан окъуу юйлени 
тизмесинде Биринчи Че-
гемни бешинчи номерли 
мектеби да барды.

МОКЪАЛАНЫ Зухура.

Туугъан журтубуз ючюн 
жанларын аямагъандыла

Ыйыкъны  башланнганына 
аталып, тюнене КъМР-де 
МВД-да брифинг бардырыл-
гъанды. Анда сёз сабийлени 
къоркъуусузлукъларын жал-
чытыуну, жолда жюрюуню 
жорукъларын ангылатыу 
жаны бла мадарланы юсле-
ринден баргъанды.

Журналистле бла тюбе-
шиуге КъМР-де МВД-ны 

Жолда жюрюуню къоркъу-
усузлугъу жаны бла къырал 
автоинспекцияны башчы-
сыны къуллугъун толтур-
гъан, полицияны полковни-
ги Дмитрий Сухорученко, 
жарыкъландырыу эм илму 
министрни орунбасары Ека-
терина Мисостова, Саулукъ 
сакълау министерствону 
бёлюмюню таматасы Юлия 
Шогенова, КъМР-де МВД-
да Жамауат советни жу-
уаплы секретары Ирэна 
Шкежева  келгендиле. 

Дмитрий Сухорученко 
жолда къоркъуусуз болум-
ланы къурау, жорукъланы 
билген, низамлы тёлюню 
ёсдюрюу миллет магъаналы 
жумуш болгъанын айтхан-
ды, брифингни ача.  Ол жол-
да жюрюуню жорукъларына 
сабийликден юйретип баш-
ларгъа кереклисине эс бур-
гъанды. «Ата-анала, устаз-
ла, къырал автоинспекторла 
уа  бюгюннгю школчуланы, 
сабий садлагъа жюрюген 
балачыкъланы артда низам-
лы водительле болургъа юй-
ретирге борчлудула»,– деп 
белгилегенди ол.

Бюгюнлюкде уа федерал 
арада, регионлада да жолда 
жюрюуню къоркъуусузлугъ-
уну мадарларын жамауатха 
кенг белгили этиу жаны бла 
мадарла толтуруладыла. Бу 
иш жууаплы ведомствола 
бла бирге тамамланады. 
Юлгюге ол Жолда сабий-
лени ачыгъанларыны про-
филактикасы жаны бла 
араны, «Къоркъуусузлукъну 
лабораториясы» проектни 
келтиргенди. Ала ишлеп 
башлагъанлы ангылатыу 
жумушлагъа сабийлени уллу 

къаууму къатышханды.
«Къоркъуусуз сабийлик» 

проект да хайырлылыгъын 
кёргюзтгенди. Ол 2021 жыл-
да перинатал арада ишлеп 
башлагъанды. «Ол мындан 
ары да тамамланырыгъына 
ышанабыз. Андан сора да 
бу башламчылыкъны Ре-
спубликалы кёп функциялы 
сабий клиника больницада 

толтурургъа мурат барды»,– 
деп билдиргенди докладчы.

Полициячы айтханыча, 
ангылатыу жумушланы мын-
дан ары   кёбейтирге тийиш-
лиди. УГИБДД-ны къуллукъ-
чулары бардыргъан тинтиу-
леден белгили болгъаныча, 
жылны аллындан бери са-
бийлени къатышыулары бла 
41 авария болгъанды, аланы 
кезиуюнде, жарсыугъа, эки 
сабий ауушханды, энтта 49 
акъылбалыкъ болмагъан 
тюрлю-тюрлю жарала ал-
гъандыла.

– Ачыгъанланы 39 про-
центи – жаяу баргъан са-
бийледиле. 53 проценти  
машинада болгъан кезиуде 
жаралы болгъандыла, ала-
ны 65 проценти транспортда 
акъылбалыкъ болмагъанла-
ны жюрютюуге салыннган 
жорукълагъа бузукълукъла 
этилгенлери бла байлам-
лыдыла. Энтта тёрт процент 
аякъ машинада баргъан 
кезиуде тюшгендиле ава-
риягъа. Эки  проценти уа 
акъылбалыкъ болмагъан 
водительледиле. Жарсы-
угъа, быллай кезиуле да 
болгъандыла. Хау, сабийле 
кеслерини эссизликлерини 
хатасындан тюшгендиле 
авариягъа дерге да бол-
лукъду. Алай ол терсди. Ала-
ны къоркъуусузлукълары, 
жашаулары ючюн биз, тама-
тала, жууаплыбыз,– дегенди 
Дмитрий Александрович.

Жылны аллындан бери 
уа Къырал автоинспекци-
яны къуллукъчулары  жол-
транспорт болумланы про-
филактикасы жаны бла 900 
жумуш бардыргъандыла, 
аладан 400-ден асламы  

сабийлени билимлерин иги-
лендириуге бурулгъандыла. 
Энтта 150 иш кече жолдан 
жаяу ётген кезиуде жорукъ-
ланы сакълаугъа аталгъан-
дыла,  250-си уа сабийле-
ни машинада жюрютюуню 
жорукълары бла байламлы 
болгъандыла. 

Полициячыны айтханына 
кёре, инспекторла сабий 
садлада, школлада терк-
терк боладыла. Хар школда 
жууаплы инспектор да бар-
ды. Ала сабийле, ата-анала 
бла тюбешедиле, ангылатыу 
ушакъла бардырадыла.  

Къырал автоинспектор-
ла уа «Къоркъуусузлукъну 
мюйюшю» ангылатыу къан-
ганы хазырлагъандыла. 
Анда сабийле жолда кес-
лерин къалай жюрютюрге 
керек болгъанлары тынгылы 
ангылатылады. Дмитрий Су-
хорученко айтханыча, аллай 
стендле бла республиканы 
битеу школларын да жалчы-
тыргъа мурат барды. 

Ушакъгъа Екатерина Ми-
состова да къошулгъанды. 
Аны билдиргенине кёре, 
школлада   «ата-ана па-
трульла» къурагъандыла. 
Бюгюнлюкде ала 250-ден 
асламдыла. Алагъа кирген 
таматала къырал автоин-
спекторла бла байламлыкъ-
ланы жюрютедиле, сабийле-
ни школгъа келтирген, ала-
ны юйге алгъан кезиуледе 
билим бериу учрежденияны 
алларында дежурство бар-
дырадыла.

Юлия Шогенова уа жол-
да ачыгъанлагъа биринчи 
медицина болушлукъ бери-
уню, аланы саулукъ сакълау 
учреждениялагъа къысха 
заманны ичинде жетдири-
уню мадарларыны, ката-
строфаланы медицинасыны 
постлары къалай къурал-
гъанларыны юслеринден 
билдиргенди. Ол айтханыча, 
беш жылдан 17 жылгъа дери 
сабийлени арасында аууш-
ханланы асламы къыйынлы 
болумлада ачыгъанладыла, 
ол санда авариялада. «Сау-
лугъунда къыйнагъан жери 
болмагъан, сау-саламат 
ёсген сабий сунмай ачып ау-
ушса, ол битеу жамауатха да 
къыйынлыкъды»,– дегенди 
ол  эмда авариягъа тюшген 
сабийле артда сакъатлыкъ 
табарыкъларына къоркъуу 
уллу болгъанын айтханды.

Журналистлени соруула-
рына жууапла бере, бри-
фингге къатышханла та-
маталаны низамлыкъны 
кеслеринден башларгъа, 
сабийлеге ариу юлгю болур-
гъа чакъыргъандыла.  

– Биз бюгюн бардыргъан 
иш кесини хайырлылыгъ-
ын кёргюзтмей къоярыкъ 
тюйюлдю. Бюгюн къор-
къуусузлукъну дерслери-
не келген школчула, артда 
кеслери да иги водительле 
боллукъдула, сабийлерин да 
низамлыкъгъа, жорукъланы 
сакъларгъа юйретирикдиле. 
Ол а бек магъаналыды,– де-
генди брифингни ахырында 
Дмитрий Сухорученко.

ТИКАЛАНЫ Фатима.
Сурат авторнуду.

Брифинг

Жамауат палата

Ишчи усталыкъланы 
даражасын кётюрюрча

Къабарты-Малкъарны Жамауат палатасыны жыйылыуунда орта 
усталыкъ билим бериу учреждениялада специалистлени хазырлау 

къалай баргъанын сюзгендиле. 

 Билим 

Чёфеллеу. Юсюп.

Ал жанында – сабийлени 
къоркъуусузлукъларын жалчытыу 

Россейде 18-22 сентябрьде Жолда жюрюуню 
къоркъуусузлугъуну ыйыгъы бардырылады. Аны 
чеклеринде тюрлю-тюрлю жыйылыула, республи-
када белгили адамла бла тюбешиуле бардырыр-
гъа белгиленеди. 20 сентябрьде уа битеу билим 
бериу учреждениялада Къоркъуусузлукъну би-
рикдирилген кюню боллукъду.

 Жаш тёлюбюз

Бизге жазадыла

 Итиниулюк

Эсде тутуу

– Гульнара, сени «Ашхана» проектинги кёпле 
таныйдыла, сюйюп да къарайдыла. Аш уста-
лыкъгъа уллу сюймеклигинг болур, быллай 
жумушла къурай эсенг?

– Хау, азыкъ этерге сабий заманымдан бери 
сюеме. Аппам, ыннам бла ёсгенме, тылы басар-
гъа ючюнчю классда болгъанымда юйретген 
эди ыннам. Алай мени хар заманда да, не азыкъ 
этсем да, кёллендирип тургъан аппам эди. Азыкъ 
этиуге сюймеклигим да аны хайыры бла ёсгенди. 
Этген ашым сабий заманымда иги бишмегенлей 
къалса да, ол: «Мындан татыулу азыкъ бир за-
манда да ашамагъанма», – деп, кёллендиргенлей 
тура эди. Мен а аны къууандырыргъа, жангы 
хантлагъа юйренирге итине эдим. 

Къайда болсам да, татыулу ашла жарашды-
рып, адамланы сыйларгъа бек сюйгенме. Кёпле 
азыкъ этиу жаны бла ишле деп тургъандан, 
быллай проект бардырыр оюмгъа келген эдим. 

Бу жумушну юсюнде мени кёллендирип, амал 
тапдыргъанлагъа ыразылыгъымы билдирирге 
сюеме. Ала эм алгъа къарачай-малкъар жаш 
тёлюню айныууна себеплик этген «Эльбрусо-
ид» фондда ишлегенле Герийланы Абузейит, 
Къубадийланы Азамат бла Сумайланы Мурат 
болгъандыла. Абузейит проект башларгъа сюй-
геними Тоторкъулланы Алийге айтханда, ол, анга 
къууанып, биринчи ал боталаны да тикдиртген 
эди. «Ашхана» белгини уа фахмулу къызыбыз, 
модельер Шаханланы Фариза къурагъанды. 

– «Ашхана» проектде биринчи къонагъынг 
а ким болгъанды?

– Ол белгили жырчы къызыбыз Гергъокъ-
аланы Халимат бла аны атасы Мурат эдиле. 
Бек аламат бериу болгъан эди. Мурат сохтала 
хазырлап, аланы къалай этилгенлерини жорукъ-
ларын кёргюзтгенден сора да, миллетибизни 
унутулгъан сейир азыкъларыбызны юсюнден 
да магъаналы затла билдиргенди. 

Андан сора Жаникаланы Элдар, Холамханла-
ны Къайсын, Алла Бойченко, Фатима Царикае-
ва, Артур Гонгапш да кеслери сёлешип, келирге 
сюйгенлерини билдиргенлеринде, бютюнда 
къууаннган эдим. Хар аллай белгили адамыбыз 
келгенде уа, ары сабийлени да чакъырама. 
Гитчеле жырчыла жарашдыргъан ашладан кё-
рюп, ала бла суратха тюшюп, ойнап, кёллерин 

жарытханлары манга бек иги саугъады. 
– Сен «Мистер хозяин бла мисс хозяюшка 

КБР» деген проектинги башлагъанлы иги кесек 
жыл озгъанды. Аны юсюнден да айтсанг эди. 

– «Ашханагъа», айтханымча, кёп сабийлени 
чакъыргъанлай тургъанма. Сора анала, ол 
жумушну жаратып, гитчелеге жараулу да бир 
проект къурасам сюйгенлерин билдиредиле. 
Алай бла бу ишни башлайма. Анга алты-онеки 
жыллары болгъанла къатышхандыла. Анда хар 
бири да миллет кийимлени юсюнден айтып, 
азыкъла этгенлерин кёргюзтюп, ким гаккыны 
тышын теркирек ариулагъанына да къарал-
гъанды. Дагъыда юй иш да берилгенди. Анга 
сабийле юйлеринде миллет аш хазырлап, аны 
этген кезиуню видеогъа алдырып, конкурсда 
презентациясын этгендиле. 

Жюриде Сабанчыланы Арипа, Шаханланы 
Фариза, Шауаланы Разият, Чеченланы Бисо да 
болгъандыла. Хар сабий да берилген жумушла-
ны тынгылы эталгъанларын да энчи белгилерча-
ды. Ариу жыйрыкъла кийип, татыулу ашарыкъла 
хазырлагъанлары бек аламат кёрюннген эди 
барысына да. Биринчи жерни уа Рахайланы 
Аминагъа берген эдиле. 

Ол кюн бизге фахмулу къол уста Индира Ар-
дашева да келген эди. Конкурсну ахырында ол 
хорлагъан къызчыкъны башына жылтырауукъ 
ташлары бла кеси ишлеген коронаны салгъан 
эди. Проектни жети жылны бардырама. 

– Жылдан-жылгъа «Мистер хозяин бла мисс 
хозяюшка» эришиуге къатышыргъа сюйгенле 
кёп болуп барадыла. Быйыл а таулу, къабар-
тылы элледен да сабийле бар эдиле. Кеси да 
Малкъар къырал драма театрны залында бар-
дырылгъанды. Быллай жумушну къурагъан 
тынч болмаз? 

– Хау, быйыл проект Малкъар театрда ётген-
ди. Жангоразланы Мажитге ыразылыгъымы 
билдирирге сюеме, сабийле ючюн кюрешесе, 
не бла да болушурукъбуз деп, амал этгенине. 
Мызыланы Аубекир да сценарийни жарашды-
рыргъа болушуп, бютюнда аламат ётдюргенбиз 
конкурсну.

Къатышыргъа сюйген сабийле кёпдюле, элле-
ден кеслери сёлешип да айтадыла. Бу проектде 
къызчыкъланы, жашчыкъланы миллет сезимле-

рин ёсдюрюрге, къонакъбайлыкъгъа юйретирге 
да кёп эришиуле этиледиле. Хар элден да бир 
сабий болады, аш-суу хазырлагъандан сора 
да, ала кеслерини эллери бла танышдырыргъа 
керекдиле, аны юсюнден презентация этедиле. 

Конкурсха къатышхан эллени администрация 
башчылары да келгенлерин чертирге сюеме. 
Мен билдиргинчи окъуна, кеслери сёлешип: 
«Бизни элден а къошулгъанмыдыла?» – деп 
соргъанла бардыла. Ала барысы да сабийлеге 
сыйлы саугъала да келтиредиле. Ол а бу жумуш-
ха къатышханланы бютюн кёллендиреди.

– Гульнара, сени ара шахарда бардырыл-
гъан кёп сейир фестивальлагъа, проектлеге 
чакъыргъанлай турадыла. «Гуру кухни» деген 
бериуде да болгъанса. Аны эм башха фести-
вальланы юслеринден да айтсанг сюебиз.

– Андан сора да, озгъан жыл «Городская 
ферма ВДНХ» деген биригиуню конкурсуна да 
къатышханма. Интернетде хыярны ичине тюр-
лю-тюрлю тахта битимле салып биширгеними 
кёрюп, чакъыргъан эдиле. Алай бла Москвада 
жашагъан абаданла бла, сабийле бла да хы-
ярдан мантыла эм башха сейир ашарыкъла 
этгенбиз. Ол жумушха къатышыргъа сюйгенле 
кёп болуп, эки кюннге сексен килограмм хыяр 
кетген эди. Биригиуню башчылары уа Москвада 
быллай проектни айгъа эки кере бардырып тур-
сам сюйгенлерин айтхан эдиле. Алай ары барып 
турургъа да тынч тюйюлдю.

Дагъыда ара шахарда бардырылгъан тюрк 
миллетлени араларында «Жомакълы чоюнчукъ» 
фестиваль. Анда халкъыбызны азыкълары бла 
танышдырыргъа, аланы къалай этилгенлерини, 
тарыхыны юсюнден да айтыргъа керек эди. 
Хычинле, локъумла, сохтала, хыбыртла, айран 
да хазырлагъанма. Дагъыда хар миллетден да 
бир студент къошулуп, хычинле жарашдырыуда 
мастер-класс да кёргюзтген эдим. Азербайджан-
лы жашчыкъ барысындан да терк, тап биширип, 
биринчи жерге тийишли болгъанды. 

– Сени жандауурлукъ проектинге кёре На-
ртанны интернатында ёксюз сабийлеге да 
мастер-классла бардыраса. Аны юсюнден да 
айтсанг эди.

– Бир-бир сабийлени, насыпха, аналары 
болуп, кёллерин жарытыр амаллары барды. 
Жарсыугъа, жылыусуз къалгъан сабийле да 
бардыла, аланы унутургъа жарамайды. Аны 
ючюн, интернатха барырдан алгъа, биргеме 
келип, болушургъа сюйгенле бар эсе, деп сураш-
дырама. Сау болсунла, бу жумушха кёпле тири 
къатышадыла. Сабийлеге керек затла, татлы 
аш-суу да алып элтебиз. Андан сора да, ала бла 
мастер-классда ашарыкъла этип, биргелерине 
олтуруп, ушакъ этип, сыйлап кетебиз. Ол сабий-
лени къууаннганлары, кёллери жарыгъанлары 
бек уллу саугъады. 

– Мындан ары уа къаллай умутларынг бар-
дыла?

– «Мистер бла мисс хозяюшка» республикалы 
проект болуп тургъанды. Бираздан аны регион-
ла аралы даражада бардырыргъа умутлума. 
Къоншу республикаладан сабийлени да къо-
шаргъа сюеме. Анда хорлагъанла уа Москвада 
боллукъ эришиуге къатышырыкъдыла. Анда 
биригиулени башчылары бу проектни жаратып, 
ара шахарда да бардырыргъа онг этериклерин 
билдиргендиле.

ТЕМУККУЛАНЫ Амина.

Бизни университетибизни социал-гуманитар 
институтунда «жаш тёлю бла ишни къурау» 
деген ызгъа кёре окъутуп башлагъанлы алай 
кёп заман озмагъан эсе да, жашларыбызны бла 
къызларыбызны араларында аны сайлап, ол 
жаны бла билим алгъанларыбыз аз тюйюлдюле. 
Ала, анда жаланда дерслеге жюрюгенлери бла 
чекленип къалмай, жамауат ишге, волонтёрлукъ 
жумушлагъа да тири къатышып, ал сатырдагъы 
студентлени тизмесине къошуладыла.

Аллай тири жаш тёлюбюзню келечисиди Черек 
ауузуну эм ариу эллеринден бири – Огъары Мал-
къарда – ёсген Таукенланы Лейля. Ол туугъан элинде 
Совет Союзну Жигити Уммайланы Мухажир атлы 
битеулю билим берген мектепни алтын майдалгъа 
бошагъанды. Алагъа билимни бийик даражада бер-
ген устазларына ыразылыгъын билдирип, репетитор-
лагъа аны себепли жюрюр керекли болмагъанын 
да чертеди. Школда окъугъан кезиуюнде ана эмда 
орус литератураладан, математикадан, тарыхдан 
дерслени айырып сюйгенди.

Уллу юйюрде ёсген къызчыкъ мектепни бошар 
чагъына, кесине усталыкъ излей, бюгюннгю жаш 
тёлю окъугъан жерлерини юслеринден не айтадыла, 
къайсысыны къаллай оюму барды, къаллай ишни 
сайласам тап боллукъду деген сагъышланы эте, 
интернетде социал сетьледе ол жаны бла билдири-
улени да кёп излегенди эмда окъугъанды.

– Тамата эгечим Асият филология факультетде 
билим алгъанды. Алай ала асламысында окъуугъа 
барып, юйге келип, дерслерин хазырлагъандан баш-
ха зат бла артыкъ кюрешгендиле деп эслемегенме. 
Мен а, усталыкъ алгъандан сора да, жамауат ишге, 
билим бериу форумлагъа да къатышып, бюгюннгю 
жашауда болгъан жангычылыкъланы билирге, ан-
гыларгъа да сюйгенме. Кертиди, юрист, экономист 
– ала ахшы усталыкъладыла. Алай эсе да, алагъа 
окъугъанла да кёпдюле. Мен а жангы зат излегенме, 
бютюнда жаш тёлю бла ишлерча эмда келир за-
маннга да келиширча иш болса сюйгенме, - дейди 
кеси уа сайлаууну юсюнден.

Алгъадан чертип айтсакъ, Лейля, окъуугъа кирип, 
студент болгъан эки ыйыгъындан сора окъуна «Ма-
шук» Битеуроссей форумгъа баргъанды. Преподава-
тельле алыкъа санга эрттеди, дагъыда боллукъдула 
аллай онгларынг дегенлерине, пандемияны кезиую 
болгъанына да къарамай, кесини муратын толтурур-
гъа таукелленнгенди. Ары баргъанына кёлленип, 
аслам затны билгенине, кёргенине къууанып да 
къайтханды.

Андан бери уа Таукенланы къызлары «Машукга» 
дайым къатышханлай турады. Сёз ючюн, кёп болмай 
да ары барып, «Наркотиклеге къажау школа» деген 
ызда проектин къоруулап, студентлени араларын-
да алчыланы жыйып, бу жаны бла юйретиу ишни 

жашауда бардырырча, 400-мингсомлукъ грантны 
къытханды. Ол жумуш энди ноябрьде тамамланыр-
гъа белгиленеди.

Бу кюнледе уа ол «Каспий» атлы округлу фо-
румгъа барыргъа хазырлана турады. Анда билим 
бериу программалагъа, окъутуу интенсивлеге бла 
байламлы жыйылыулагъа да къатышып, сынам 
жыйышдырлыкъды.

Хунерли къызчыкъ, андан сора да, илмугъа эс 
бурургъа да жетишеди. Аслам статьясы КъМКъУ-ну 
кесини «Перспектива» атлы журналында да басма-
ланнгандыла. Ол конференциялагъа, симпозиум-
лагъа да къатышады. Кёп болмай Къазан шахарда 
бардырылгъан тюбешиуге «Къабарты-Малкъарны 
жаш тёлюсю. Аны айныууну жоллары эмда жарсы-
улары» деген темагъа илму ишин жазгъанды. Анга 
башчылыкъны уа жаш тёлю бла ишлеуню къурау 
кафедраны доценти Геграланы Хаким Камилевич 
этгенди.

Биринчи курсдан бери да окъуу юйню волонтёр 
клубуну келечисиди. Жамауат ишлеге кеси къатыш-
ханындан сора да, университет эмда республика да-
ражалы жаш тёлю форумла, проектле бла байламлы 
тюбешиулени, жыйылыуланы къурагъанладан бири-
ди. Алгъаракъда уа, билимин ёсдюрюп, «НФО-ну 
регион даражалы тренери» деген атха тийишли 
болгъанды. Озгъан жылда КъМР-ни Парламентин-
ден жаш тёлю палатаны жетинчи чакъырылыууну 
къауумуна да къошулгъанды.

Бюгюнлюкде тёртюнчю курсха жюрюген къыз-
чыкъ, дерслеринден тышында да, кёп иш бла кюре-
ше эсе да, ол аны окъуууна чырмау болмайды. Битеу 
да сынауларындан «бешле» алып, бирсиледен артха 
къалмайды. Бу усталыкъны сайлагъанына, студент 
жыллары, жюреги излегенча, хунерин айнытыуну, 
бюгюннгю жашауну сурамларына келиширча билим-
ли, окъуулу да болууну жолунда баргъанына ыразы-
ды. Аны бла бирге уа юйюрю аны кёллендиргенлей 
тургъанына да.

Бакалавриатны жетишимли бошап, магистра-
турагъа да бу ызда кирир муратдады. Окъутхан 
устазлары ала жамауат ишге, илму бла байламлы 
жыйылыулагъа да тири къатышханлары ючюн къуу-
аннганларын да чертеди. Бош заманында окъуна ол 
жанына тюшюндюрген китапланы окъуйду, статьяны 
тюз жазаргъа, оюмну, кёз къарамны къалай тап 
ангылатыргъа боллугъуна юйренеди.

Гитче заманында уа Лейля ыннасы (атасыны ана-
сы) Къабардокъланы Марикогъа ана литературадан 
дерслигинден чыгъармаланы, «Заман» газетни 
да окъугъанды. Огъурлу таулу амма, кеси окъуял-
магъанлыкъгъа, туудукъларын алай бла тилибизни 
теренлигине, магъанасына тюшюндюргенди. Андан 
сора да, жаш заманыны юсюнден хапарлай, адет-
тёрелени да ангылатханды. Къызчыкъланы эшиу 
эшерге, жюн жууаргъа да юйретгенди.

Аны, бирси ыннасы Башийланы Сакинатны да, 
Лейля жылы сезимлери бла эсгереди. «Школдан 
бир жюрек къыйыным бла окъуна келсем да, ариу 
айтып, жапсарыр эдиле. Кеслери, къылыкълары да 
ариу адамла», – дейди.

Таукенланы къызлары дагъыда окъуу юйню От-
арланы Керим атлы малкъар маданият арасына 
жюрюйдю. Анда бардырылгъан ишни юсюнден 
билдириуле жазып, аланы да социал сетьлеге тап 
жыйышдырады.

Бош заманы аз къалса да, бюгюннгю жангычы-
лыкъланы билдирген, айнытхан китапланы окъуйду. 
Къол хунер бла кюреширге да угъай демейди. Алай 
эсе да, ол, эм алгъа, жамауат хурметлеген окъуулу, 
сынамлы, ишин уста билген бийик даражалы про-
фессионал болургъа итинеди эмда ол ахшы мура-
тына жетер, жетишимли да болур ючюн хунерин, 
ангылауун да айныта барыргъа таукелди.

 
 ТРАМЛАНЫ Зухура.

«Мен «Заман» газетге жаздырып башлагъанлы 
алай кёп болмайды. Кертисин айтханда, почтачыбыз 
манга къадалып, айып да этип, алай бла алдыргъанды. 
Болсада газетни окъуп башлагъанлы, анга алгъын да 
жаздырмагъаныма бек сокъураннганма. Андан бил-
генме бизни къаллай аламат адамларыбыз, фахмулу 
жашларыбыз бла къызларыбыз болгъанларын. Аланы 
юслеринден окъусам, миллетим бла ёхтемленеме.

Ёнге уа, тарыхыбызны, адет-тёрелерибизни да 
юслеринден сюйюп окъуйма, кёп зат да ачыкълайма 
кесиме. Бюгюн а кесими оюмларымы да туура этерге 
базыннганма. Сёз насыпны юсюнден барлыкъды.  
Насып деген не затды? Бу соруугъа  къысха жууап 
берип къоярча тюйюлдю. «Насып» деген сёз, мени 
ангылауума кёре, бек ариу, бек иги, жашаугъа, ауузгъа 
да аламат тап жарашхан сёздю. Насып бир-бирлени 
жашауда биринчи атлам этген заманларындан баш-
лап, ёсюп кетгинчи биргелерине болгъанлай турады. 
Бирлеге уа, тюшде кёрюннгенча, аз заманлагъа нёгер 
болуп, сора тас болуп къалады. 

Насыпны сылтауларындан бири тёзюмлюк сунама. 
Алай ол «жашар сюйген – жалынчакъ» дегенни магъа-
насы тюйюлдю. Кесинден къарыулугъа, къарыусузгъа 
да, уллугъа, гитчеге да жалынып, баш ийип жашаргъа 
керекди демеклик тюйюлдю. Ол – тёзюмлюк, ариу 
сёзлюлюк, кертичилик, таза ниетлилик бла байлам-
лыды, санга керек зат бирсиге да керек болгъанын 
ангылауду. Санга тапсыз кёрюннген зат сени къоншунга 
бла аны къоншусуна да алай кёрюнюрюн ангылай 
эсенг, жашауунга ол болумну нёгер этип, акъылынга 
алгъанлай жашаяла эсенг, бек насыплы адамладан 
бирисе. Къайсы жууугъунг да, къайсы къоншунг да 
санга ышаныргъа, ич сёзлерин айтыргъа боллукъдула.

Башында айтханыбызча, насып бирлени ёлюп кет-
гинчи биргелерине болгъанлай, айырылмай келеди. 
Аллайла оюмсуз иш этмегенлерин бла сагъыш этмей 
сёлешмегенлерин эсге алсакъ, насып аллай огъурлу 
жанлагъа жабышханлай, биргелерине андан болгъан-
лай жашайды. Бере да билген, чомарт, ачыкъ сёзлю, 
башхагъа аманлыкъ жораламагъан, ариу ниетли,  таза 
кёллю адамлада болады насып дегенинг. Аллайла-
дан айырылыргъа унамай, биргелерине болгъанлай 
турады.

Кертиди, хар адам да бир кибик онг табып, бир халлы 

туралмайды. «Бармакъла да тюйюлдюле тенг», – деп 
буруннгулула бош айтмагъандыла. Сёзлерин да хар 
адам да бир кибик иги магъанада айталмайды. Бирле 
атдыр сёзлю боладыла. Бирле чамны айта да, кётюре 
да биледиле. Башхала уа, чамны да ангыламай, тер-
сине буруп, кёллерине жетип, ачыуланып къаладыла. 
Ма аллайлагъа уа насып деген зат нёгер болургъа 
унамайды.

Артыгъыракъда насыпны адам кеси къачырады 
кесинден. Аны да биле тургъанлай, тап жанына бу-
рулмайды, шайтаннга алдатып, хорлатып къояды. Бу 
тюрлю адамла, керти сёзлюледен оюм этип, кеслерине 
аладан бир кесек адамлыкъ юлюшчюк алып неда 
аллайлагъа ушаргъа итиниулюклери болгъан болса 
эдиле, насып алагъа жанлап, биргелерине жашар эди, 
жашау халлары да башха тюрлю болур эдиле.

Мен акъыл этгенден, адамгъа  магъаналы жашау 
ол юйленнген кюнлеринден башлана болур. Мында 
да насыплы болууну сылтаулары кёпдюле. Экеулен бир 
бирин жаратып, сюйюп, юйдегили болгъунчу ашыргъан 
татлы заманларын  айтмай окъуна къояйым. Жаш бла 
къыз, бирге баш къошуп, жашап башлагъанларында, 
аланы ата юйлерини жашау халлары, барыш, келиш 
болумлары угъай да, этген азыкъларында окъуна 
тюрлениуле болмай амалы жокъду. Алайлыгъын эсге 
алсакъ, тиширыу баргъан юйюрню хар тюрлю болум-
ларына  башын ушатыргъа керек сунама. Ол заманда 
насып келиннге нёгер болмай къаллыкъ тюйюлдю. 
Къуруда аны жанлы болуп, дайым жашау нёгерлик 
этгенлей турлукъду.

Газетледе окъуйбуз, телевизор бла кёребиз, радио 
бла эшитебиз жангы юйюрлени жарымы чакълысы 
бир жылны ичинде чачылып къалгъанларын. Къаллай 
жарсыулу ишди ол. Жашау насыбы тутмай, айырылып 
къалгъанланы кёбюсюню баш сылтаулары быладыла: 
кеслерине асыры бек базыныу, оспар сёлешиу, арт 
болуму неге таянырыгъын оюмламау.

Алай къайынладан да кёп зат къалады. Келинни 
юйге юйюрсюндюрлюк къайын анасыды. Хар къайын 
ана жангы келин заманын унутургъа эркин тюйюлдю. 
Жашын бла келинин биринчи насыплы этерик, этмез-
лик да, ана, сенсе. Аллай ауур акъыллы къайын анала 
бизде кёпдюле. Аланы бирлерин юлгюге келтирсем 
да тамамды. Биз огъурлу да, намыслы да юйюр бла 
къоншуда кёп жылланы жашайбыз. Бу уллу юйюрню 
жашларындан бири дюгерли къызны алып келгенди. 
Анасы Сакинат, ахлуну, тийрени да сёзюне къарамай, 
келинин, къызыча кёрюп, ариу къылыкъгъа, жашау 
ызгъа жюрек халаллыгъы эм ыразылыгъы бла юй-
ретгенди. Келин да  аны юйюрсюндюрюп, жашаууна 
насыпны нёгер этдирген  къайын анасы болгъанын 
дайым айтханлай, анга ыразылыгъын билдиргенлей ту-
рады. Хар ананы акъылы , оюму да Сакинатха ушарча, 
туугъанлары бла туудукълары да аныкъылача болурча 
Аллах этсин.

Дагъыда айтырыгъым, юйюр жашауну юсюнден ста-
тьяланы басмалай турсагъыз, жаш юйюрлени  жашау 
жолларына неда чачылмай жашарларына болушлукъ 
этерик сунама».      

КЪЫЛЫЧ улу М.

«Проектни регионла аралы этерге умутлума»
Адам тутхан ишине кёлю бла берилип, аны 

сюйюп, тири кюрешсе, иги жетишимлеге 
жетеди. Мени бюгюннгю жигитим Мокъаланы 
Гульнара да, Махийланы Русланны къызы, 
аллай итиниулюгю болгъан инсанларыбыздан 
бириди. Аны «Ашхана», «Эм иги сабийле», 
«Мастер класс «Ашхана» деген проектлерин 
жангыз республикабызда угъай, Россейде 
окъуна биледиле.

Алгъаракълада Дондагъы Ростовда «Россей-
ни жюз жетишимли адамлары» деген конкурс 
бардырылгъанды. Анда юч жюзден аслам же-
тишимли проектлеге къарагъандыла. Гульнара 
да кесин сынагъанды. Жюриде хар затны да 
къаты тинтген, билимли адамла болгъандыла. 
Ала ол къадар проектлени ичинде таулу къыз-
ныкъын эм игиге санап, биринчи жерни берген-
диле. Андан сора да ол «Миллетни ёхтемлиги» 
деген халкъла аралы эришиуню лауреатыды. 
Къыз Къабарты-Малкъар республиканы гума-
нитар-техника колледжинде устазды.

Бюгюн а ол бизни редакцияны къонагъыды.

Ахшы муратлары алдадыла

Театр эм кино санатны устасы
Малкъар халкъны кёчюргенде, 

Баразбийланы юйюр Къа-
захстаннга тюшгенди. Нальчикде 
туугъан Исмайыл школгъа Ал-
ма-Ата тийрелеринде бир район 
арада баргъанды. 

Артха къайтханда, ала Барам-
тада тохтагъандыла. Ол заманн-
га школну тауусхан Исмайыл 
КъМКъУ-ну къурулуш инженерле-
ге окъутхан факультетине кирген-
ди. Анда кёлю бла окъуп, биринчи 
курсну бошагъанлай, Малкъар 
театргъа жангы студия жыядыла 
Москвада окъургъа деген хапар 
жайылып, ары барыргъа сюйген-
ди. Бийик санлы, ариу сыфатлы, 
жырлай, тепсей да билген жаш 
бар сынауладан тынч ётгенди. 
Алай а аны ары барырына ыра-
зы болмагъанла чыкъгъанды-
ла – ахлулары, университетде 
устазлары. Болсада Исмайыл ол 
жолдан ёнгелемегенди. Артда уа: 
«Бу ызны сайламасам, халкъым-
да биринчи къурулуш инженер 
боллукъ эдим», – деп, жумушакъ 
кюлюучю эди.

Ала онбеш жаш адам болуп, 
мында экзаменле берип, 

алай кетген эдиле Москвагъа 
М.С.Щепкин атлы бийик билим 
берген театр училищеде окъур-
гъа. Студияны художестволу та-
матасы Вера Николаевна Пашен-
ная болгъанды – СССР-ни халкъ 
артисти, Ленин атлы къырал 
саугъаны лауреаты. Дагъыда бел-
гили театр устала окъутхандыла: 
МХАТ-ны актрисасы, профессор  
Л.И.Дейкун, режиссёр-педагог 
Д.Г.Кознов, музыкадан устаз, 
композитор Ю.Б.Грюнберг эм 
башхала. Малкъар тилден а ол 
заманда анда М.Горький атлы 
адабият институтну студенти Тёп-
пеланы Алим бергенди дерсле. 
Ала, А.Яблочкина, Е.Гоголева, 
Б.Бабочкин, И.Ильинский кибик, 
дуния таныгъан аламат артист-
лени къалай ишлегенлерине, 
къалай ойнагъанларына къарап, 
аладан юйреннгендиле. 

Ала барысы да урушну къара 
тынгысызлыгъын кёрген, кёчгюн-
чюлюкню ачылыгъын таматала 

бла бирге сынагъан жашла бла 
къызла эдиле. Аланы англарын 
айнытыугъа онглары кёп эди: 
театрла, концертле, тарых, сурат 
музейле, кёрмючле, библиоте-
кала... Училище Малый театр 
бла байламлы эди да, ала анда 
спектакльлеге къарагъандыла, 
белгили артистлени сахнада кё-
рюп, ала бла ушакъ этер, аладан 
юйренир онглары да болгъанды. 
Алагъа жаланда окъуп, артистле 
болуп къайтхандан сора да жан-
гыдан жаратыла тургъан миллет 
маданиятны, санатны ёзеги, 
дагъаны болургъа керек эди. Ма 
ол себепден ала не жаны бла да 
билимлерин ёсдюрюуге уллу кёл 
салгъандыла.

Сабыр, ариу халлы Исмайыл-
ны биринчи курсда окъуна 

старостагъа айыргъандыла. Сау 
беш жылны да алай барып тур-
гъанды. 

Беш жылдан ала бийик куль-
туралы адамла, уста артистле 
болуп къайтхандыла. Ала андан 
юч диплом иш келтиргенди-
ле. У.Шекспирни «Отеллосун-
да» Баразбий улу Людовикону, 
Б.Лавренёвну «За тех, кто в море» 
дегенинде – капитан Харитонов-
ну, А.Островскийни «Грозасында» 
Дикойну ойнагъанды.

Ол оюнлагъа къарагъанла Ба-
разбийланы Исмайылны артыкъ 
жаратханлары сейир тюйюлдю. 
Ол сахнада усталыгъын артда 
да жашау узуну кёргюзтгенлей 
тургъанды.

Окъуп къайтхандан сора, Ба-
разбий улугъа Сотталаны Адилге-
рийни «Хожа» деген комедиясына 
кёре салыннган оюнда баш роль 
жетгенди. Режиссёр Г.В.Моисеев 
аны айыргъанды. Артда Исмай-
ылгъа тенглери, къарагъанла да 
Хожа деп чам ат бергендиле.

Дагъыда кёп эсде къалгъан 
сахна сыфатла къурагъанды 
Исмайыл малкъар сахнада: Къу-
лийланы Къайсынны «Дунияда 
сюймеклик барды» деген пьеса-
сында ол Азнорну ойнагъанды. 
Боташланы Иссаны «Къушла 
бийикни сюедиле» деген пье-

сасына кёре драмада Исмайыл 
тау инженер Викторну сыфатын 
къурагъанды. Маммеланы Ибра-
гимни «Жаралы жугъутурунда» 
уа – бийни. Баболаны Сапарны 
«Ачемезинде» ол ойнагъан баш 
роль - кърым ханла бла сермеш-
ген миллет жигит - аны жюрек 
къурамына, сыфатына окъуна 
алай жууукъ болгъаны къарагъ-
анланы эслериндеди. Туугъаны 
алай болуп, сыфаты, къылыгъы 
да бийлей къалгъан актёргъа 
малкъар сахнада аллай рольла 
дагъыда жетгендиле. 

Мустай Каримни «Ай тутулгъан 
кече» трагедиясына кёре 

салыннган оюнда Баразбий улу 
хыйлачы, кесине хайыр тюшюре 
айланнган, Танкабийкени къор-
къутуп жашагъан Дервишни, 
Н. Гогольну «Къатын алыуунда» 
французча сёлешген келинлик 
излеген офицер Анучкинни, А. 
Макаёнокну пьесасына кёре са-
лыннган «Трибунал» трагедияда 
немисли комендантны ролюн 
ойнагъанды. 

Ол къурагъан сыфатла бирге 
ушамайдыла, аны бла байды 
актёрну репертуары. Къайда 
ойнаса да, Исмайыл кесин ол 
болумгъа жарашдырып къоя эди. 
Ол Малкъар театрда жетмишден 
артыкъ эсде къаллыкъ сыфат 
къурагъанды.

Аны бла къалмай, Баразбий-
ланы Исмайыл бир къауум ки-
нода да ойнагъанды. Училищеде 
окъуй тургъанлай, аны «Они шли 
на восток» деген уруш кинода 
бир эпизодда ойнаргъа чакъыр-
гъандыла. 1991 жылда  «Азиат» 
деген, къазахлыла салгъан ки-
нода Исмайылбийни ойнайды. 
Анда Отарланы Омар жырлайды, 
Юсюпланы Хамит, Бечелланы 
Зарема, Къулийланы Элизат да 
ойнайдыла. Сора Энейланы Ху-
сейни, Залийханланы Хусейни да 
кёрюрге боллукъду.

Дагъыда Баразбий улу «До-
рога на край жизни» (1995 

ж.) деген кинода чынтты таулу 
интеллигент профессор Али-
ханны ойнагъанды. Бу ишлери 

аны, сахнадача, уллу экранда да 
ишлерге уллу хунери болгъанына 
шагъатлыкъ этедиле.

Артдаракъ Исмайыл Лени-
градда Театрны, музыканы эм 
кинематографияны институтун-
да административ бёлюмню 
бошагъанды. Ол усталыгъы бла 
Орус драмтеатрда ишлегенди. Ол 
жыллада республикагъа белгили 
орус актёрланы къаууму келип, 
тюбешиуле къурап тургъанды. 

Ол 1989 жылдан башлап  1994 
жылгъа дери Малкъар теат-
рда директор болгъанды. Ан-
дан сора аны Нальчик шахарны 
администрациясында культура 
бёлюмню таматасы этген эди-
ле. Аны башламчылыгъы бла 
республикада Гинжи театр къу-
ралгъанды, келишиуле этилип, 
Къабарты-Малкъарны юч театры 
да жер-жерледе гастрольлагъа 
айланнгандыла. Клуб ишле къа-
рыу алып, самодеятельностьну 
артистлери байрамлагъа, башха 
жыйылыулагъа да тири къаты-
шып башлагъандыла. Маданият 
фестивальла да къуралгъандыла.

1998 жылда Исмайыл со-
луугъа чыкъгъан эди, 

алай а аны телевиденияны 
«Нотр» каналына чакъыргъанды 
Владимир Вороков. Ол  анда бир 
къауум жылны редактор болуп 
ишлегенди. 2012 жылда аны 
шахар округну жер-жерли со-
ветини бешинчи чакъырылыууна 
депутатха айыргъан эдиле. Аллай 
ышаныулукъ болгъанды анга.

Баразбийланы Исмайыл 2020 
жылда 20 августда пандемияны 
заманында дуниясын алышханды. 
Къараучуланы, аны таныгъанланы 
да эслеринде ол сыфаты, ич дуни-
ясы да ариу адамлай къалгъанды.

МУСУКАЛАНЫ Сакинат.

Россейни сыйлы артисти, Къабарты-Малкъарны халкъ артисти Баразбийланы
 Харунну жашы Исмайыл туугъанлы 20 сентябрьде 85 жыл болады. 

«Заман» газетге журналистика эмда филология жаны бла бийик билимлери болгъан жаш адам-
ланы ишлерге чакъырабыз.

Соруулары болгъанла 42-63-01; 40-04-82; 8-928-717-62-50 телефон номерлеге сёлешсинле.

Май районну прокуратурасы   «Омсервис» унитар 
предпориятияда тинтиуле бардыргъанды. Ол кезиу-
де тохташдырылгъаныча, быйыл июньда фирманы 
ишчилерине 1,2 миллион сом иш хакъ жазылгъан-
ды. Алай урунуу законлагъа бузукълукъла этилип, 
июньну биринчи жарымына айлыкъ айны ахырында 
берилгенди, къалгъан ахчаны уа ишчиле жаланда 
июльну ахырында алгъандыла. Аны бла бирге со-
луугъа кетген ишчилени ахчалары, законда тохташ-
дырылгъаныча, отпускну аллында юч кюнню ичинде 
тёленмегенди. 

Предприятияны оноучусуна эсгертиуле этилгенди-
ле. Алай бла хакъ ишчилеге тёленнгенди. Бузукълукъ 
болдургъан жууаплы къуллукъчула жууапха тартыл-
гъандыла.

Оператив-излеу жумушланы толтургъан кезиу-
де Россейни ФСБ-сыны КъМР-де Управлениясы-
ны къуллукъчулары, РФ-ни МВД-сыны Шимал-
Кавказ федерал округда баш управлениясыны 
келечилери бла бирге, сауутланы законлагъа 
бузукълукъла этип сатхан эки нальчикчини аман-
лыкъчы ишлерин тыйгъандыла. 

УФСБ-ны следствие бёлюмюню къуллукъчула-
ры РФ-ни УК-сыны 222-чи статьясыны 5-чи кесе-
гини «а» пунктуна кёре терслеу материалла жа-
рашдыргъандыла. Материалла къабыл кёрюлюп, 
сюдню къараууна берилгендиле, деп билдирген-
диле бизге ведомствону пресс-службасындан.

Законлагъа тийишлиликде, быллай аманлыкъ 
этгенни эркинлиги 12 жылгъа дери сыйырылыр-
гъа боллукъду.

УФСБ

Хыйлачылыкъ

КъМР-де МВД-ны экономика аманлыкълагъа 
эм коррупциягъа  къажау бёлюмюню къуллукъ-
чулары, УФСБ-ны келечилери бла бирге, тийиш-
ли мадарланы толтургъан кезиуде Нальчикден 
52-жыллыкъ тиширыу хыйлачылыкъ этгенин 
ачыкълагъандыла.

Сюд приставла

Кредит борчну къайтарыу бла кюрешген орга-
низацияланы законсуз ишлерине тюбегенле Сюд 
приставланы федерал службасыны КъМР-де Управ-
лениясына тарыгъыргъа боллукъдула.

2016 жылда 3 июльда чыгъарылгъан «Борчну 
къайтарыу бла кюрешген организацияла  ахчаны 
излеген кезиуде инсанланы эркинликлерин бла за-
конлу сейирлерин сакълауну эмда «Микрофинанс 
ишни бла микрофинанс организацияланы юсюнден» 
федерал  законнга тюзетиуле кийириуню юсюнден» 
федерал законнга тийишлиликде, инсанладан борчну 
жыйыу бла жаланда къырал тизмеге кийирилген 
агентствола эркиндиле. Аны Сюд приставланы фе-
дерал службасы жарашдырады, деп билдиргендиле 
бизге УФССП-ны пресс-службасындан.  

Къабарты-Малкъарны росгвадиячылары Ши-
мал-Кавказ аскер округда  эришиуледе алчыла 
болгъандыла.

Бу кюнледе Зеленокумскда РФ-ни Росгвардиясы-
ны Шимал-Кавказ аскер округда бёлюмлерини спор-
тну  аскер-прикладной тюрлюлеринден чемпионат 
бардырылгъанды. Хорлам ючюн 15 команда эриш-
генди. Ол санда 400 метрге бла 3 километрге чабып, 
гранатны атып эм сынаулула айырылгъандыла. 

Къаты кюрешден сора республиканы росгвар-
диячылары 1-чи къауумда алчыла болгъандыла. 
2-чи бёлюмде биринчи жерге Ставропольдан энчи 
буйрукъла толтургъан отрядны къуллукъчулары 
чыкъгъандыла.

Хорлагъанланы Шимал-Кавказ аскер округну фи-
зический хазырлыкъ жаны бла бёлюмню башчысы   
Сергей Бунин саугъалагъанды.

ТИКАЛАНЫ Фатима хазырлагъанды.

Росгвардия

Москвада Россейни Жи-
гити Роман Филипповну хур-
метине къол бла  тюйюшден 
битеуроссей эришиу къу-
ралгъанды. Анга битеу къы-
ралдан эм кючлю спортчула 
къатышхандыла. Аланы ара-
ларында «Бабугент» спорт 
арадан Эндрейланы Аслан да 
болгъанды. Ол, бийик уста-
лылыгъын, кюч-къарыуун 
да кёргюзтюп, битеу тёрт 
тюбешиуюн да хорлам бла 
бошагъанды. Алай бла жер-

лешибиз, 85 килограмм ауур-
лукъда хорлап, алтын майдал 
алгъанды. 

Аслан беш жылындан 
башлап тренер Герийланы 
Хусейинде жарау этгенди, 
бюгюнлюкде Воронежде 
окъуйду, Россейни Хауа-кос-
мос кючлерини аскер  ака-
демиясыны бешинчи курсуну 
курсантыды.

КУЛЬЧАЛАНЫ Зульфия. 

Озгъан ыйыкъда  «Шимал 
Кавказны халкъларыны шуёх-
лугъу» деген ат бла велогонка 
болгъанды. Аны ахыр эриши-
улери Майкопда ётгендиле. 

Яникойну жаш тёлюсю да 
бу акциягъа тири къатыш-
ханды. Анга каменкачыла 
эм Мир посёлокну келечи-
лери да къошулгъандыла. 
Эришиуню элни муслийман  
организациясы къурагъанды. 

Битеу да эришиуге 17 жылла-
ры толмагъан 35 жаш къатыш-
хандыла. Барындан да кючлю 
болуп, баш саугъагъа – аякъ 
машинагъа – Ёлмезланы Ис-

ламбек тийишли болгъанды. 
Къулийланы Илияс, Байкъ-

азыланы Отар эм Хутуйланы 

Юсуф да сыйлы саугъала бла 
белгиленнгендиле.    

КЪАСЫМЛАНЫ Аминат.

Россейни МВД-сыны Нальчикде Управ-
лениясы ич ишле органлада къуллукъ 
этерге сюйгенлени излейди. 

Право  низамны сакълаучу органлагъа Рос-
сейни 50 жылгъа дери инсанлары кирирге бол-
лукъдула – эр кишиле,  тиширыула да. Аланы  
саулукълары ич ишле органлада къуллукъ этерге 
жараргъа тийишлиди. Андан сора да, орта (орта 
аскер усталыкъгъа хазырлыкъ) неда бийик про-
фессионал билим да изленеди. Юридический 
билимлери болгъанлагъа неда шёндю окъуй 
тургъанлагъа  алчылыкъ бериледи. 

Ич ишле органлада быллай борчланы толтур-
лукъдула: аманлыкъланы бла административ 
бузукълукъланы ачыкълау, тохтатыу, жамауат 
низамлыкъны бла къоркъуусузлукъну жалчытыу.

Полицияда  къуллукъ этгенлеге  кийимле, 
транспорт, телефон бериледиле, социал жу-
мушлары толтуруладыла, жыл сайын солуу 
кезиу барды. Дагъыда МВД-ны системасыны 
вузларында хакъсыз окъургъа боллукъду, ве-
домстволу  учреждениялада билим алгъанлагъа 
окъуу кезиуде хакъ толусунлай тёленеди. 

Право низамны сакълаучулагъа бла аланы 
юйюрлерине ведомстволу медицина поликлини-
калада бла госпитальда болушлукъ хакъсыз бе-
риледи. Адам саулугъуна бакъдыргъан кезиуде 
больничный тёленеди, санаторийледе солургъа 
онг барды, сабийни школгъа дери билим бериу 
учреждениягъа сакъламай барырча болушлукъ 
этиледи. 

Он жылны къуллукъ этгенден сора уа, жа-
шау журт алыргъа ахча бёлюнеди, арендагъа 
алыннган фатарны багъасы тёленеди. Пен-
сиягъа 20 жылдан сора чыгъаргъа жарайды, 
урунуу стажгъа аскерде къуллукъ этген жылла 
да киредиле. Хакъ заманында, чырмаусуз бе-
риледи, жашаугъа бла саулукъгъа страховка 
жарашдырылады. Борчну толтургъан кезиуде, 
андан тышында заманда да жара алгъаннга, 
аны ауурлугъуна кёре, ахча бериледи. 

 Соруулары болгъанла УМВД-гъа бу телефон 
номерлеге сёлеширге боллукъдула: 49-46-03, 
8-999-491-91-68.  Неда Управлениягъа келир-
ге да жарайды (25-чи отоу).

ТОКЪЛАНЫ Фатима хазырлагъанды. 

Иели юйде, фатарда жашагъан ким да ток, 
газ, суу, жылыу эмда кир-кипчикни кетериу 
ючюн ахча тёлейди. Бирлерини багъалары 
адам санына, юйню уллулугъуна, башхала-
рыны уа эсеплеучю приборла кёргюзтгеннге 
кёре тергеледиле. Къайсысы да болсун, ала 
жылдан -жылгъа кёбейе баргъанларын ба-
рыбыз да билебиз. Аланы азайтыр амалланы 
санында уа субсидияла эмда компенсацияла 
бардыла. Аланы къырал кимлеге береди? Аны 
юсюнденди бу къысха, кеси да соруу-жууап 
халда жарашдырылгъан материал.

Фатар юлюшлю иеликде эсе, субсидия алыр 
амал бармыды?

Хау, барды. Бериллик ахчаны ёлчеми адамны 
юлюшюню уллулугъуна кёре эмда ол аны ючюн 
этген къоранчлагъа кёре тергелликди.

Юйде эсепде тургъанланы санында болгъан, 
алай анда жашамагъан адам бар эсе, эсге 
алынамыды?

Субсидия адам бла бирге анда ол юйде аны 
дайым жашап тургъан юйдегилерини санын 
эсге алып, алай бериледи. Анга уа ма была 
саналадыла: эри юйдегиси бла эмда аланы 
акъылбалыкъ болмагъан сабийлери.

Юйюрню санында кимлени эсге алып тер-
гейдиле?

ЖКХ жумушланы эмда жашау журт ючюн тё-
леулени тергеп, субсидияны жарашдыргъанда, 
фатарда жашагъан адам санын эсеплейдиле. 
Кёп сабийли юйюрлеге компенсация бергенде 
уа, 23 жыллары толмагъан, кеслери да очно 
халда окъугъан студентлени да эсге аладыла.

Ким алаллыкъды субсидияны?
Адамны къолайлыгъын угъай, ол жашау 

журт коммунал мюлк жумушлагъа неллай бир 
къоратханын эсге аладыла. Аны мардасы реги-
оннга кёре болады. Кёбюсюнде 22 неда андан 
аз процентди.

Не ючюн угъай дерге боллукъдула?
Юйюрню битеулю къолайлыгъындан (бары да 

ишлеген ахчадан) сагъынылгъан жумушлагъа 
белгиленнген мардадан аз тёлене эсе, субсидия 
бериллик тюйюлдю. Бир жерде да ишлемей, 
капек хайыр этмей тургъан инсанла эмда аллай 
жумушла ючюн ахыр юч жылны ичинде борч 
этгенле да алаллыкъ тюйюлдюле аны.

Дагъыда бир сылтау барды угъай дерге – до-
кументле тапсыз жарашдырылсала неда жетиш-
меселе. Къагъытланы берирден алгъа, ала тап 
болгъанларын тынгылы тинтигиз.

Субсидиягъа угъай деселе, не зат этерге 
керекди?

Сылтау документледе эсе – аланы тап жараш-
дырып, жангыдан беригиз.

Ахча келмей тура эсе уа?
Субсидияны неда компенсацияны бериллик 

болжаллары чыкъгъан болур – анга эс буругъуз 
биринчиден. Дагъыда банкда счёт жабылыргъа, 
ЖКХ жумушла ючюн да борчла табылыргъа 
боллукъдула. Башха сылтау бар эсе - социал 
къоруулау органнга барыгъыз.

Субсидияны жангыдан тергерге жараймы-
ды?

Хау, жарайды. Аны тапсыз тергеген суна 
эсегиз,  сюдге барыгъыз. Дагъыда адам башха 
жерге кёчсе, аны юйюрюню саны тюрленсе, 
гражданствосу, къолайлыгъы башха болсала 
да тергейдиле жангыдан.

УЛБАШЛАНЫ Мурат хазырлагъанды.

Мында тёреге айланнга-
ныча, Россейни бла Къа-
барты-Малкъарны байракъ-
лары чыгъарылып, къырал 
гимн согъулгъанды. Анга 
сюелип тынгылагъанды-
ла. Ызы бла Теммоланы 
Фаризат, ары келгенлени 
алгъышлай: «Бальзак мил-
летни келлик кюню аналаны 
къолларындады,  дегенди. 
Биз а бюгюн ол сёзлени 
устазлагъа атап айтыргъа 
боллукъбуз: миллетни, ту-
угъан къыралыбыз Россей-
ни да къадарлары сизни 
къолугъуздады», – дегенди.

Фаризат Ибрагимовна 
биринчи сёзню дайым ме-
мориалда бардырылыучу 
конкурсланы сюзген жю-
рини таматасы Османланы 
Хыйсагъа бергенди.

Ол, жашауда устазлыкъ-
ны сыйлылыгъын, магъа-
насын белгилеп, устазлагъа 
ыспас этгенди, аламат са-
бийле ёсдюргенлери ючюн 
да ыразылыгъын айтханды. 
Ызы бла жазыучу, поэт Му-
сукаланы Сакинат мында 
сабийле къатышып бар-
гъан ишлени юслеринден 
айтханды. «Онбеш жыл-
ны ичинде жыяды бери 
Фаризат Ибрагимовна са-
бийлени. Жылдан-жылгъа 
кёпден-кёп сабий келеди. 
Сизни, школ таматаланы, 
билекликлери болмаса, 
устазла ол затланы эталмаз 
эдиле. Сабийлени ана тил-
лерине жууукъдан-жууукъ 
этедиле мында баргъан 
ишле. Биринчи бюлдюргю 
эте келген сабий тамбла 
къалай ёсгенин кёребиз. 
Аланы бир-бирлери, кес-
лери да назмучула болуп, 
республикалы журналлада, 
газетледе басмаланадыла. 
Бирлери студентледиле 
бюгюн, жангы окъуучула уа 
келедиле. Аллай игилени 
эсгерген жерди бу – тарых 
къаласы, маданият да ара-
сы», – дегенди ол.

Мемориалны жамауат 
советини председатели Ак-
кыланы Светлана: «Бу юй 
эсгериуле къаласыды. Бери 
келген сабийле дагъыда 
бизни миллет тарыхыбыз 
бла шагъырей боладыла. 
Ол а бек магъаналы шарт-
ды. Биз бир бирибизни 
билирге керекбиз. Мында 
этилген ишлени магъанала-
ры кёз кёргенден эсе терен-
диле – ала келлик кюнню 

огъурлу боллугъуна юлюш 
къошадыла. Бюгюн бери 
школ таматала бла тюбе-
ширге, алагъа алгъыш сё-
зюн айтыргъа келген Хаути 
Сохроков бош адам тюйюл-
дю. Ол болушхан адамланы 
санлары жюзле бла санала-
дыла. Ма аллай адамла бла 
мында баргъан тюбешиуле 

энчидиле. Сау болсун Фари-
зат Ибрагимовна, ол аланы 
хазырлай да, бардыра да 
биледи. Устазланы бек сю-
еме, мени окъутханланы 
бирин да унутмайма. Сизни 
этген ишигизни магъаналы-
лыгъын жашау кёргюзтюп 
барады. Окъуучуларыгъыз 
къууандыргъанладан бо-
лугъуз!» – дегенди.

Халкъла аралы черкес 
ассоциацияны президен-
ти Хаути Сохроков аны бу 
байрам тюбешиуге чакъ-
ыргъанлары ючюн, аланы 
бардыргъанлары ючюн ме-
мориалны ишчилерине ыра-
зылыгъын айтып: «Бу ме-
кям республиканы къыйын 
заманында ишленнгенди. 
Алай а халкъларыны тары-
хын ишлерге сюйгенлеге ол 
замандагъы башчыбыз Ва-
лерий Коков болалгъаныча 
билеклик этгенди. Кёплени 
жюрек, къол къыйынла-
ры киргендиле бери. Бу 
суратлагъа къарасагъыз, 
аланы араларында бош 
адам жокъду. Была аламат 

малкъар халкъны белгили 
инсанларыдыла. 

Малкъар халкъ Мечиланы 
Кязимни келтирирге деген-
де, энчи самолёт берирге 
буюргъанды Валерий Ко-
ков. Ма аллай огъурлу ишле 
этилгендиле былайда. Кё-
пле салгъандыла ол ишлеге 
къыйын. Алагъа, бу сыйлы 
юйню былай тутханлагъа 
да ыразылыгъымы айтама. 
Мында этилген ишле ма-
мырлыкъгъа, огъурлулукъ-
гъа бардырыладыла, ёсе 
келген тёлюню Ата журтну 
сюерге, ахшы ишле этерге 
кёллендиредиле. 

Бу тюбешиуге келгениме, 
устазлагъа жюрек сёзюмю 
айтыр онгум болгъанына 
къууанама. Правительство-
да ишлегенимде кёп кере 
эшитгенме республиканы 
таматасы устазланы иш 
хакъларына жарсыгъанын. 
Ол аланы этген ишлерине 
бек бийик багъа бергенди, 
ала бизни тамблабызны 
ёсдюредиле деп. Ол не за-
манда да алай болгъанды. 
Халкъыбызгъа, къыралгъа 

сиз этген жумушну багъасы 
жокъду», – деп, устазлагъа 
жангы жетишимле теже-
генди. 

Ызы бла Терк-Малкачы 
округ къазакъ жамауатны 
келечиси Арнольд Доминов 
сёлешгенди. Ол, къырал-
да, бизни республикада 
да устазлагъа былай эс 
бёлгенлерине къууаннганын 
билдирип, адамла алагъа 
дуния башында бек багъа-
лы затларын – сабийлерин – 
ышаннганларын чертгенди.

Ол кюн ары жыйылгъан-
ланы араларында сынаулу, 
жаш школ таматала да 
болгъандыла. Тырныауузда 
ючюнчю номерли школну 
директору Хутуйланы Лю-
бовь сёлешгенди. Ол бу 
ишде уруннганлы жарым 
ёмюрден озгъанды. «Ал-
дау кёп болгъан 1990-чы 
къыйын жыллада хар сабий 
ючюн кюреширге тюшген-
ди. Фаризат Ибрагимовна 
завуч эди ол заманда биз-
де. Къыйын эди, алай а ол 
тынчлыкъсыз заманлада 
да, болалгъаныбызча, тюз 
жолгъа бурургъа кюреш-
генбиз сабийлени. Бюгюн 
таматаны иши устазла бла 
ишлеген бла чекленмейди. 
Сёз ючюн, башланнган 
школда окъугъан эмда къа-
рыусуз юйюрледе жашагъ-
ан сабийлени аш-азыкъ бла 
жалчытыугъа да эс бурур-
гъа тюшеди. Андан сора 
да, кесигиз билесиз, къагъ-
ыт ишле кёпден-кёп бола 
барадыла. Заманыбызны 
алай кетгенине жарсыйма. 
Алай а школгъа тамата-
лыкъ этиуде жетишимли 
тенглерим болгъанына къу-
уанама. Былайда олтурады 
аладан бири – Нальчикни 
31-чи  номерли школуну 
директору Анзор Егожев. 
Ол бу къуллукъгъа кирген 

биринчи кюнден бери аны 
иши къалай баргъанына 
къарап, къууанып келеме. 
Бардыла аллай юлгю алыр-
ча адамларыбыз», - деп, 
Любовь Шарафиевна бу 
тюбешиуге келгенлеге, аны 
къурагъанлагъа да саулукъ, 
ырахатлыкъ, жангы жети-
шимле тежегенди. 

Ызы бла Нальчикни Нури 
Цагов атлы 31-чи номерли 
школуну директору Анзор 
Егожев сёлешгенди. Ан-
зор Миронович устазлагъа 
бюгюнча эс бурулгъаны, 
аланы былай бирге жыйы-
лып, бир бирни тансыкълар 
онглары болгъаны ючюн бу 
ишни этгенлеге, энчи Фари-
зат Ибрагимовнагъа, ыра-
зылыгъын билдиргенди. 

Директорлагъа сыйлы ди-
пломланы бла саугъаланы 
Османланы Хыйса, Хаути 
Сохроков, Арнольд Доми-
нов бергендиле. Алагъа 
къыйын Непеланы Къурман 
салгъанын да белгилерге 
керекди. 

Школ таматаланы мал-
къар, къабарты, орус тил-
де да жыр айтып, «Рира-
ра» атлы вокал студиягъа 
жюрюп, Ирина Лиеваны 
къолунда Ата журтха, хал-
къыбызгъа, къыралыбыз-
гъа аталгъан жырлагъа 
юйреннген сабийле Тем-
моланы Далия, Елизавета 
Кунижева, Софья Мажаго-
ва, Лорина Силыч, Даяна 
Шериева,  Камилла На-
хушева, Самир Гуляжинов 
къууандыргъандыла. Юч 
тилде айтылгъан «Къабар-
ты-Малкъар» деген жыр-
ны сёзлерин устазла Кю-
чюкланы Аслан, Фатима 
Самгурова, Анна Дьяченко 
жазгъанларын белгилерге 
керекди.

КЕРТИЛАНЫ Сакинат.
Суратланы ОРАКЪЛАНЫ 

Мариям алгъанды.

Эм кючлюлени арасында – айырмалы

Ш у ё х л у к ъ 
хорлагъанды

ШКОЛ ТАМАТАЛАГЪА ЫРАЗЫЛЫКЪ

Озгъан шабат кюн Нальчикде Малкъар халкъны 
политика репрессияланы кезиулеринде жоюлгъан-
ларына аталгъан мемориалда «Жюрегими сабийлеге 
береме» деген аты бла республиканы школларыны 
директорлары бла тюбешиу болгъанды. Ол Устазны 
бла насийхатчыны жылына аталгъанды. Тюбешиуню 
Нальчикни билим бериу департаменти, аны келечиси 
Теммоланы Фаризат эмда мемориалны ишчилери къу-
рагъандыла. 

 Жамауат

Билдириу

Ич ишле органлада къуллукъ этерге онг барды

Хутуйланы Любовьну Хаути 
Сохроков саугъалайды.

Теммоланы Далия, Софья Мажагова, Елизавета Кунижева. 

 Коллекторланы борчлары бла эркинликлери эмда 
алагъа хайырланыргъа жарагъан мадарла  230-ФЗ 
номерли федерал законда белгиленипдиле. Аланы 
бузгъанла административ жууапха  тартыладыла. 
Аланы терсликлерине тюбеген инсанла уа сюд при-
ставлагъа тарыгъыргъа эркиндиле. 

Республиканы хурметли инсанлары, сиз борчну 
къайтаргъан кезиуде коллекторланы терслик ишлери-
не тюбеген эсегиз, бу телефон номерлеге билдирирге 
боллукъсуз: 40-36-28, 42-77-56.

2022 жылда ол коммерциялы организацияладан 
бирине башчылыкъ этгенди. Ол Элбрус районда 
жолну тапландырыу жумушланы толтурулгъанла-
рыны юсюнден тийишли документле хазырлап, 
алагъа ишни бардыргъан кезиуде хайырланнган 
къурулуш материалланы бла аланы багъаларыны 
юслеринден жалгъан тарихлени кийиргенди. Алай 
бла битеу ишлени багъасы кёбейтилип кёргюзтюл-
генди, дагъыда анга жашауда бардырылмагъан 
жумушланы да къошханды. Документлеге кёре 
анга ахча тёленнгенди.

Къурулуш-техника тинтиуле бардырылгъан ке-
зиуде тамамланмагъан жумушланы багъасы  2 
миллион сомгъа жетгени ачыкъланнганды. 

Ишеклиге РФ-ни УК-сыны 159-чу статьясыны 
4-чю кесегине кёре терслеу материалла ачыл-
гъандыла.


